
«Сагъышландырырча, къайгъыланы 
чачарча да спектакльлерибиз 
бардыла, келигиз театргъа!»

Фахмуларын 
айнытыргъа 
итинип

Ахыры 2-чи бетдеди. 

КъМР-ни Башчысы Каз-
бек Коков, тёреде болгъа-
ныча, Устазны кюнюнде 
Къабарты-Малкъарны пе-
дагог къаууму бла тюбеш-
генди. Республиканы оно-
учусу хурметли устазланы 
профессионал байрамлары 
бла алгъышлагъанды эмда 
ёсюп келген тёлюню юй-
ретиуге айтып-айталмазча 
уллу къыйын салгъанлары 
ючюн жюрек ыразылыгъын 
билдиргенди. 

«Къабарты-Малкъарны 
билим бериу бёлюмюнде 11 
мингден аслам устаз уру-
нады. Миллет проектлени 
эмда тюрлю-тюрлю феде-
рал программаланы хай-
ырланып, саулай бёлюмню 
шёндюгю инфраструктура 
бла жалчытыуну къайгъ-
ысын кёребиз. Регионда 
2018 жылдан бери 25 школ 
ишленнгенди эмда 100-сю 
башдан-аякъ жангыртыл-
гъанды. 64 минг сабий бир 
сменде, бютюн ахшы онг-
ла бла окъурча мадарла 
этилгендиле. Келир жылны 
ахырына дери дагъыда 37 
школну тап  халгъа келти-
рирге мурат этебиз.

Устазланы къолайлыкъ-
ларын ёсдюрюуге да эс 
бурмай къоймайбыз: иш 

хакъларына жыл сайын 10 
процент къошулады, кеси-
бизден да къошакъ халда 
ахча бёлюнеди,  тюрлю-
тюрлю школлада физика-
дан, химиядан бла инфор-
матикадан окъутханлагъа, 
жангы келген устазлагъа да 
тёлеуле этиледиле.

Школчуланы битеуроссей 
олимпиадаларында хор-
лагъан эмда алчы жерлени 
алгъан окъуучуланы хазыр-
лагъан устазлагъа саугъа 

халда тёленнген ахчаны 
ёлчеми да эки кереге ёс-
генди. Быйыл 10 айырмалы 
устазны хар бирине 200 
минг сомгъа дери берил-
генди. 210 устаз а Россейни 
Жарыкъландырыу мини-
стерствосуну ведомстволу 
саугъаларына тийишли бол-
гъандыла.

«Земский учитель» про-
граммагъа кёре элледе 2020 
жылдан башлап 59 специ-
алист иш бла жалчыты-

лыннганды. Устазланы уста-
лыкъларын бла билимлерин 
ёсдюрюу жаны бла иш да 
тохтаусуз бардырылады.

 Устазла бла ушагъыбыз 
тири эмда ачыкъ халда 
ётгенди. Сёз кадрланы, 
инфраструктураны, ата-ана-
ла бла байламлыкъланы, 
школда дерследен сора да 
къалыуну къурауну, окъ-
уу кабинетлени бла спорт 
залланы керекли затла бла 
жалчытыуну, элледе урунн-

ган устазлагъа жашар жер-
ле бериуню эм кёп башха 
затланы юслеринден да 
баргъанды.

Ушакъ нёгерлериме жю-
рек жылыулукъ халда бар-
гъан магъаналы тюбешиу 
ючюн жюрек ыразылыгъы-
мы билдиреме. Барысына 
да огъурлу эмда ёмюрлюк 
усталыкъда жетишимле 
тежейме», - деп жазгъанды 
КъМР-ни Башчысы МАХ-да 
каналында.

Къулийланы Къайсын атлы Маданият 
юйде юч байрамны бирге белгилегенди-
ле – Устазны, Юйретиучюню, Школгъа 
дери эм орта профессионал билим 

бериуде къуллукъ этгенлени да  кюнле-
рин. Байрамгъа келгенлеге уа устазны 
къыйынын ачыкълагъан кёрмюч да 
къуралгъанды. Аны юсюнден бизге 

Элбрус районну администрациясындан 
билдиргендиле. 

Ёсюп келген тёлюню окъутуугъа бла 
юйретиуге къыйын салгъанланы Элбрус 
районну башчысы Отарланы Мухтар, 
КъМР-ни Парламентини депутаты Сот-
таланы Къурман, районну жер-жерли 
самоуправлениясыны башчысы   Тоха-
ланы Хыйса эм башхала алгъышлагъан-
дыла. Ала устазны ёсюп келген тёлюню 
окъутууда эм юйретиуде магъанасы 
уллу болгъанын айтхандыла эмда ол 
ишге салгъан къыйынлары ючюн ыра-
зылыкъларын билдиргендиле. 

Жыйылыуда къууанчлы иш да бол-
гъанды: билим бериуде жетишимле 
кёргюзтген устазла, конкурслада ал-
чыла эмда усталыкъгъа энди киришген 
жаш адамла тюрлю-тюрлю даражалы 
саугъалагъа тийишли болгъандыла. 
Окъуучула уа алагъа жырла эмда теп-
сеуле  саугъалагъандыла.  

ТИКАЛАНЫ Фатима хазырлагъанды. 

Байламлыкъла 
кючленедиле 

Бешинчи октябрьде «Яку-
тия» авиакомпания Наль-
чик-Москва (Внуково)-Якутск 
жангы жол бла биринчи кере 
учханды эм Узакъ Востокну 
Шимал Кавказ бла  тюзюнлей 
авиамаршруту Москваны бир 
аэропорту бла да байлам-
лы этгенди. Аны юсюнден 
КъМР-ни Башчысы Казбек 
Коков MAX-да каналында 
билдиргенди.

Биринчи рейс самолётда 
олтурур жерле толгъанлай, 
алай этилгенди, ол шарт бу 
жангы ызны адамлагъа керек 
болгъаныны белгисиди. Дагъ-
ыда пассажирлеге таплыкъ-
гъа деп самолётну Москвада 
къоннганын да белгилерге 
боллукъду. Аны хайырындан 
Къабарты-Малкъарда эм 
Шимал Кавказны бирси ре-
гионларында жашагъанлагъа 
да ара шахарыбызны Внуково 
аэропортуна дери жетерге эм 
андан ары Якутскгъа учаргъа 
онг чыкъгъанды. Андан сора 
Якутияда жашагъанла да 
тюзюнлей Москвагъа, андан 
сора Нальчикге эм Шимал 
Кавказны бирси шахарлары-
на да жертерча онгла чыкъ-
гъандыла.

Жангы маршрут регион-
ланы араларында байлам-
лыкъланы айнытыргъа уллу 
магъанасы барды. Аны хай-
ырындан ишге жюрюрге тап 
онгла къураладыла, турист 
эмда социал жаны бла да 
ары-бери келгенле да кёбей-
едиле, Шимал Кавказда бла 
Россейни ара шахарында эм 
Узакъ Востокда жашагъанла-
ны араларында байламлыкъ-
ла кючленедиле.

Башда сагъынылгъан 
маршрутда жумушну «Яку-
тия» авиакомпания Boeing 
737-700 эм Boeing 737-800 
самолётла бла тамамлайды, 
аны бла адамлагъа жолда ке-
рек битеу онгла къураладыла, 
пассажирлеге багаж салыр 
жерлери да эркинди.  

«Якутия» авиакомпания-
ны Нальчикге ачхан жангы 
ызы, регионланы арала-
рында транспорт байлам-
лыкъны кенгертирге ала-
мат амалды, адамлагъа уа 
деменгили къыралыбызны 
бир биринден узакъда бол-
гъан регионланы Москва 
бла байлап, жолоучулукъну 
айнытыргъа онг береди, деп 
айтылады билдириуде.

Ыразылыгъын билдиргенди, жетишимле тежегенди

Къыйынларына – бийик багъа

 Себеплик

Къабарты-Малкъар Республиканы билим 
бериу бёлюмюнде кёп жылланы бет жа-
рыкълы уруннганлары, ёсюп келген тёлюню 
юйретиуге бла окъутуугъа уллу къыйын сал-
гъанлары ючюн сыйлы атла атаргъа:

«Къабарты-Малкъар Республиканы 
билим бериуюню  сыйлы ишчиси»

АПАЖЕВА Фаризат Николаевнагъа – 
Чегем муниципал районну Шалушка элини 
«А.П.Кешоков атлы 2-чи номерли орта бите-
улю билим берген школ» муниципал казна 
билим бериу учреждениясыны директоруну 
орунбасарына,

НАЛОЕВ Юрий Залимовичге – Урван 
муниципал районну къошакъ билим берген 

«Жаш техниклени З.А.Налоев атлы станци-
ялары»  муниципал казна учреждениясыны 
директоруна,

ШОГЕНОВА Маруз Мишевнагъа  – Басхан 
муниципал районну Заюково элини тиширы-
уларыны советини келечисине, 

«Къабарты-Малкъар Республиканы 
сыйлы устазы»

МЕЗЕНЦЕВА Любовь Васильевнагъа 
–  Урван муниципал районну Нарткъала ша-
харыны  «Х.К.Шидов атлы 2-чи номерли орта 
битеулю билим берген школ» муниципал 
казна битеулю билим бериу учреждениясы-
ны башланнган классларыны устазына.

Россейни халкъларыны 
маданиятларын бла адет-
тёрелерин айнытыу, ана 
тиллени билиу  кёп миллетли 
Россейни бирлигине артал-
лыда чырмау этмейди, деп 
чертгенди РФ-ни Президен-
ти Владимир Путин устазла 
бла тюбешиуюнде.

Алай бла къырал Башчы 
устазладан бирини Россей-
ни халкъларыны тиллерине 
деп цифралы билим бериу 
контентни библиотекасын 
къурауну юсюнден оюмуна 
жууап бергенди. 

«Сизни айтханыгъызгъа 

археология жаны бла тинти-
уле да шагъатлыкъ этедиле. 
Сиз Россейни халкъларыны 
миллет маданиятларын ай-
нытыу, ана тилледен окъу-
туу  кёп миллетли Россейни 
бирлигине чырмау этмейди, 
бизни билим бериу платфор-
маларыны бирлигине да 
тыйгъыч салмайды, деген-
сиз. Аны къой, ол затла  бир-
ликни бютюн шарт кёргюз-
тюрюкдюле. Аны себепли 
мен сизни айтханыгъызны 
дурус кёреме»,- деп чертген-
ди Путин. 

Аны бла да къалмай, Пре-

зидент андан ары сёзюнде: 
«Тиллени бла маданиятланы 
билиу Россей Федерация-
ны халкъларыны бирлиги 
ёмюрлени теренинден къу-
рала келгенине шагъат-
лыкъ этеди. Бюгюнлюкде да 
россейли маданиятны кёп 
тюрлюлюгю аны мурдорун 
тутады»,- деп чертгенди.

«Алайды да, сизни ою-
мугъуз эсге алынырыгъына 
бир да ишекли  болмагъ-
ыз»,- деп ышандыргъанды 
къыралны Башчысы. 

ЮСЮПЛАНЫ Галина
 хазырлагъанды. 

Къабарты-Малкъар Республиканы сыйлы атларын атауну юсюнден

Къабарты-Малкъар Республиканы Башчысыны

У К А З Ы

Къабарты-Малкъар Республиканы Башчысы                                    К.КОКОВ
Нальчик шахар, 2026 жылны 5 октябри, №99-УГ

Ана тиллени билиу кёп миллетли 
Россейни бирлигине чырмамайды

Владимир ПУТИН:

Жазылыу-2026

Хурметли жамауат!     

Ана тилибизде чыкъгъан газетибиз къы-
раллыгъыбызны белгилеринден бириди. 
Аны таулу юйюрледе окъулууу, кёрюнюую 
къууанчды, ёхтемликди. Ол кесибизни ёз 
халкъыбызны адамына санагъаныбызны 
шартыды, сабийлерибизни, туудукълары-
бызны тюз ёсдюрюуню, ана тилибизни, ма-
даният хазнабызны сакълауну себебиди. 

Шёндю Россейни почтасыны бёлюмлерин-

де 2027 жылны биринчи жарымына жазылыу 
кампания бардырылады. Газетни алты айгъа 
багъасы 1192 сом бла 82 капекди. 

Изданиябызгъа Интернетде бу адресни 
https://smikbr.ru/zaman ачып, ол 
магъаналы жумушну алай тамамларгъа 
боллукъду.

 Алайды да, келигиз, «ЗАМАННГА» 
жазылайыкъ, аны алайыкъ, окъуюкъ, газет 
бла бирге болайыкъ!

«Заман» – маданият хазнабызны сакълаууру

БИЗНИ ИНДЕКСИБИЗ – П5893

Быйылны башындан бери Къабарты-
Малкъарда  "Мени бизнесим" деген ара 
1464 чакълы жумушха къарагъанды, 
деп билдириледи КъМР-ни Экономи-
каны айнытыу министерствосуну пресс-
службасындан.

Сагъынылгъан кезиуде "Тири  эмда 
чыдамлы экономика» миллет проектге 
кёре, гитче эм орта  предприниматель-
леден  – 1112-си, энчи иеледен да 348-
си къыралдан болушлукъ тапхандыла.   
Ол санда алагъа хакъсыз эсгертиуле, 
билдириуле этилгендиле эмда методи-

ка болушлукъ да берилгенди.  Аны бла 
бирге ишлерин энди башлагъанланы 
билимлерин ёсдюрюрча мадар да 
этилгенди.   

Андан сора да, «Мени бизнесим» 
деген ара жерлешлерибизни продукци-
ялары тийишли халда сертификацияны 
ётерлерине, алыучула да кесибизде 
чыгъарылгъан затлагъа эс бурурларына 
къайгъырады, ол жаны бла болушлукъ да 
тапдырады. Предпринимательлеге къы-
ралда ётген кёрмючлеге эм бизнес-мис-
сиялагъа да къатышыргъа жол ачады. 

Эсге сала айтсакъ, «Мени бизнесим» 
ара «Гитче эм орта предприниматель-
лик эмда башламчылыкълагъа себе-
плик этиу» миллет проектни чеклеринде 
къуралгъанды. Аны баш магъанасы 
– адамгъа энчи кёзден къараргъа, толу 
информация бла жалчытыргъа эмда жу-
мушларын тамамларгъа болушургъады. 

Ара ишлегенли документлени берир 
ючюн   тюрлю-тюрлю махкемелени къы-
дырыргъа керек тюйюлдю. Соруулары 
болгъанла да алагъа жууапланы бир 
«терезеде» табадыла. Ол санда мында  
льгота халда кредит алыргъа болушадыла, 
активлеринден кёбюрек ахча излегенлеге 
да  ышаныулукъ  бередиле.  

Кёп болмай Россейни мил-
лет экология рейтингини 
жаз башында бла жайда 
чыгъарылгъан эсеплерине 
кёре, Къабарты-Малкъар 
кёп жылланы алчылыкъны 
жибермеген Алтай Республи-
каны озуп, эм иги экология 
болум жаны бла биринчи 
болгъанды. 

- Сагъынылгъан кезиу-
де Къабарты-Малкъарда от 
тюшюу хата салмагъанды. 
Аны бла бирге агъачланы 
кенгерте барыу, багуш за-
консуз жыйылгъан жерлени 
къурутуу, черек жагъаланы 
тазалау жаны бла  аслам 
иш тамамланнганды. Андан 
сора да, кеслери ыразылыкъ-
лары бла иги кесек адам  

къатышып, экология жаны 
бла аслам  проект бардырыл-

гъанды,- деп билдиргенди 
«Жашил патруль» битеу-

россей жамауат биригиуню 
таматасы Андрей Нагибин. 

Рейтингни эсеплерине 
кёре, ал тизмеге Къабарты-
Малкъар, Алтай, Москва, 
Мурманск, Тамбов, Чуваш, 
Чукотка, Калуга, Курск эм 
Чечен тюшгендиле. 

Эсге сала айтсакъ, реги-
онланы араларында миллет 
экология рейтинг 2008 жыл-
дан бери бардырылады. 
Аны кезиуюнде  басма эмда  
власть  органладан, жамауат 
биригиуледен, предприятия-
ладан да билдириуле эм энчи 
инсанланы оюмлары да эсге 
алынадыла.  

МАГОМЕТЛАНЫ Сулейман. 
Суратны МАМАЙЛАНЫ 

Алий алгъанды.

Уруннган адамгъа эс тапдыра

 Тинтиуле

Къабарты-Малкъар – ал тизмеде  

- Радик Ирикович, «МИР» 
башха телерадиокомпа-
ниялагъа ушамайды. Аны 
себепли келигиз биз да 
ушагъыбызны башха тюр-
лю башлайыкъ, къысха 
сорууладан. Окъуучула-
рыбыз «МИР»-ге башчы-
лыкъ этген адамны иги-
рек билирча. Угъай демей 
эсигиз?  

- Угъай демейме.
- Эрттенликде кашамы, 

къуймакъмы?
- Къуймакъ. Белогу бол-

гъаны ючюн.
- Китапмы огъесе сери-

алмы?
- Сёзсюз, китап.
- Шёндю къайсы китапны 

окъуйсуз? 
- Донато Карризини «По-

терянные девушки Рима».

- Кюч жарауламы неда 
кардио?

- Кардио.
-  Ыйыкъгъа ненча 

кере?
- Кюн сайын, ыйыкъгъа 

жети кюн.
- Тенгизми, тауламы? 
- Тенгиз, хошлукъ берге-

ни ючюн.
- Жашлыкъмы, сына-

уму?
- Арсарсыз сынау.
- Бек хайырлыгъа къайсы 

къылыгъыгъызны санай-
сыз? 

- Керек болгъан заманда 
уянып, туруп къалыуну. Не 
тюрлю кезиуде да.

- Не тюрлю кезиуде да 20 
жылны ичинде «МИР»-ге 
башчылыкъ этиу къалайды? 

-  Тюзюн айтханда, 19 

жылны. Бек магъаналы-
сы – «МИР»-ге Битеурос-
сей къырал телевидение 
эмда радиокомпаниядан 
келгенимде, мени бийлеген 
къоркъууну тунчукъдурургъа 
къолумдан келгени. Бу ко-
манданы эм бийик лигагъа 
чыгъаралырмамы деп, бек 
къоркъа эдим. 

Радик БАТЫРШИН: 
 Белгилеу

Бизни телевидениябыз СНГ-да бек игиледенди
9 октябрьде «МИР» къыралла аралы телерадио-

компаниягъа 34 жыл толады. Аны тёрелерини, жал-
гъан акъылны хайырланыуну эмда СНГ-ни бек иги 
телевидениясы къалай ишлегенини юсюнден медиа-
холдингни таматасы  Радик Батыршин хапар айтады. 



Интернет-версия: smikbr.ru/zamanЗ А М А Н
9 октябрьде  Кавказ ючюн къазауат  хорлам бла бошалгъанды

 Жамауат палата

Ахыры. Аллы 1-чи бетдеди. 

Къууанчлы тюбешиуню па-
латаны аппаратыны башчы-
сы Анна Дьяченко ачханды. 
«Бюгюн мында башха-баш-
ха жыл санда, тюрлю-тюр-
лю предметледен окъутхан 
устазла жыйылгъандыла. 
Аланы барысын да къыйын, 
аны бла бирге уа эм керекли 
усталыкъгъа сюймеклик, Ата 
журтубузгъа кертичи инсан-
ланы юйретирге итинмеклик 
бирикдиреди. Сиз сабийлени 
эм насыплы, къыйын кезиу-
лерин да кёресиз, алагъа кёл 
этдиресиз, керек заманда, 
ариу сёзюгюз бла жапса-
расыз, жашауда жерлерин 
табаргъа болушасыз. Ол 
жумушну уа жангызда ариу 
ниетли, таза жюрекли, терен 
билимли адам тамамлаял-
лыкъды», - дегенди. 

Ол сейир эсепле да келтир-
генди. Сёз ючюн, 2026-2027 
окъуу жылда Россейде окъу-
учуланы саны 18 миллиондан 
аслам болгъанды, аланы 
окъутхан устазла уа 1 милли-
он бла 73 мингнге жетедиле. 
Жыл санлары 35-ден жаш 
устазла 23 процентдиле, 60 
жылдан абаданла уа 16 про-
цент чакълы бирдиле. 

Къыралыбызда бу уста-
лыкъны кёбюсюнде тиши-
рыула сайлайдыла, школ-
гъа дери билим бериуде 
ишлегенлени 99,6 проценти 
да тиширыуладыла, баш-
ланнган билим бериуде 99,3 
процентни да ала тутадыла, 
орта билим бериуде уа 84,3 
процент боладыла. Башха 

къыралла бла тенглешдир-
генде, Францияда орта школ-
да уруннганланы 57 проценти 
тиширыуладыла, Великобри-
танияда – 53, Германияда – 
46, Японияда уа жангызда 32 
процентдиле. Тюрлю-тюрлю 
усталыкъланы тинтген алим-
ле уа устазны иши къыйын-
лылыгъы, жууаплылыгъы бла 
да самолётланы диспетчер-
леринден, пилотладан неда 
от ёчюлтюучюледен артха 
къалмагъанын тохташдыр-
гъандыла. 

КъМР-ни Жамауат пала-
тасыны таматасы Хазратали 
Бердов а кесини алгъышлау 
сёзюнде алагъа уллу хур-

мет этгенин чертип айтхан-
ды. «Сиз ёсе келген тёлюле 
тюз жол бла барырларына, 
къыралыбызны, республи-
кабызны да тамблагъы кюн-
лери жарыкъ болурлары-
на уллу къыйын саласыз. 
Жарсыугъа, ишигизде кёп 
чурумлагъа, чюйреликлеге 
да тюбейсиз, алай устазны 
даражасы бийикде болургъа 
кереклисине ишексизме»,- 
дегенди.     

Ол белгилегенича, жа-
мауат алгъын жангылычла 
этгенине тюшюнюп, бюгюн-
люкде аланы тюзетирге кю-
решеди. Аны оюмуна кёре, 
эки затха эс бурургъа керек-

ди: устазланы иш хакълары-
на бла алагъа тийишлисича 
сый бериуге. «Арт жыллада 
окъуучуланы араларында 
устазларына намыс этмей, 
жууап къайтаргъанла, озгъур 
сёлешгенле кёпден-кёп бола 
баргъанларын эшитирге тю-
шеди. Ол адеп-къылыкъгъа 
арталлыда келишмейди, 
аллай халла болмазлары-
на къайгъырыргъа керек-
биз. Эсигизге тюшюрчюгюз: 
устазла эдиле совет жыллада 
жамауатда эм сыйлы адам-
ла. Мен аны тюзге санайма!» 
– дегенди Хазратали Алек-
сандрович.  

Алгъышлау сёзлерин па-

латаны башчысыны орунба-
сары Тюменланы Мурадин, 
РФ-ни Президентинде мил-
летле аралы байламлыкъла 
жаны бла советни келечиси 
Хаути Сохроков, палатаны 
социал политика, саулукъ 
сакълау, физкультура эм 
спорт жаны бла комисси-
ясыны башчысы Наталья 
Шинкарёва, Кишиликни ор-
денини кавалери Владимир 
Абаноков да айтхандыла. 
Ала да, устазланы ишлерини 
магъаналылыгъын белгилеп, 
алагъа саулукъ-эсенлик, 
сайлагъан усталыкъларын-
да жетишимли болурларын, 
окъуучулары бла ёхтемленир-
лерин тежегендиле.

Алай бла кёп жылланы бет 
жарыкълы уруннганлары, ёсе 
келген тёлюлени окъутуугъа 
бла юйретиуге уллу къыйын 
салгъанлары ючюн эмда 
Устазны кюню бла байламлы 
КъМР-ни Жамауат палата-
сыны сыйлы грамоталары 
эмда палатаны башчысы-
ны ыразылыкъ къагъытла-
ры бла эллиге жууукъ устаз 
саугъаланнганды. Аланы 
араларында Бийчеккуланы 
Мадина, Улбашланы Жанне-
та, Бачиланы Жаннета, Ка-
зийланы Фазика, Отарланы 
Мадина, Курданланы Лейла, 
Тетууланы Мадина, Тикаланы 
Аниса, Байсыланы Залина да 
болгъандыла. 

Къууанчлы тюбешиу бирге 
суратха тюшюу бла бошал-
гъанды.

КУЛЬЧАЛАНЫ Зульфия.

Къабарты-Малкъарны Жамауат палатасында Устазны кюнюн бел-
гилеу, ахшы тёре болуп, кёп жылланы барады. Быйыл да анда респу-
бликабызны шахарларында бла районларында ишлеринде айырмалы 
болгъан устазла саугъаланнгандыла.

Эм жууаплы усталыкъда айырмалылагъа – сый, намыс да

Лашкутадан Жаппуланы Тахирни бла Хали-
матны  жашлары Заур энчи аскер операциягъа 
биринчи кюн окъуна кетген эди. Алай ауур жа-
ралы болуп, бюгюнлюкде кесине бакъдырады. 
Ол аскер борчун толтура туруп этген жигитлиги, 
кишилиги, усталыгъы, билими, сынауу ючюн 
да къырал саугъалагъа тийишли болгъанды.

- Анда къазауат этген юч жыл бла жарымны 
ичинде тёшегиме кирип тынчаймагъанма, аш 
юйде диваннга таянып, жукълаялмай, телеви-
зорда жомакъланы салып, алагъа къарап чыкъ-
гъанма тангнга. Командирлени буйрукъларын 
толтурургъа кетип, связьгъа чыгъалмагъан 
кезиуледе уа, тынчлыкъ тапмай, олтуруп чыкъ-
гъанбыз, - дейди Халимат, жашы къуллукъ этген 
кезиуню эсине тюшюре.  

Бюгюнлюкде бизни республикадан жашла, 
энчи аскер операцияда мамыр жашауубузну, 
келир кюнюбюзню сакълай, къыйын сынаулагъа 
тюбейдиле, жигитликлерин кёргюзтедиле. Алай 
мында уа аланы аналарыны жюрек сезимлерин 
ачыкълар сёзлени тапхан къыйынды.. Аны ючюн 
айтхан болур  Къулийланы Къайсын хар атылгъан 
окъ ананы жюрегине тиеди деп. 

«АНАМ, ЖАРСЫМА»
– Сабий заманында бир жол, телевизорда 

Чеченде баргъан къаугъаны юсюнден билди-
риулеге къарай, Заур: «Анам, мени аскерге 
жиберме», - деген эди, - деп эсгереди Халимат. 
Алай ол сабийлик сезимле болгъандыла. Заманы 
жетгенде, Заур, эки бийик билими болгъанына 
да къарамай, аскер усталыкъны кеси сюйюп 
сайлагъанды, энчи аскер операция башланн-
ганда уа, Ата журтубузну къорууларгъа таукел 
атланнганды.  

 Алай, анасын аягъандан, бу сайлаууну юсюн-
ден айтмай, букъдуруп: «Жарсыма, жууукъда 
шахарладан бириндеме», - деп тургъанды. Жа-
ланда биринчи кере жаралы болгъандан сора, 
кесине бакъдырып, жан къоркъуу кетгенден сора 
ашыргъанды суратын анасына.  

- Къарасам, кесини кийими болмай, бир сейир 
ёрге жан. «Жашым, больницадамыса, -деп сора-

ма. Ол а: «Угъай, анам, жарсыма, жандауурлукъ 
жюк келгенди да, бюсюреп кийгенме», - деп 
къояды. Ийнанып къалгъанма. Бек аягъанды 
бизни. Ахыр кере алгъан ауур  жарадан сора, 
Интернет жокъду деген сылтау бла, билдирмей 
тургъандыла аны юсюнден. Жаланда Москвада 
операциядан сора эшитгенме жарсыулу хапар-
ны, - дейди Халимат.

ЭЛНИ ТИЛЕГИ
Къазауат – уллу къыйынлыкъды, бушууду,  

сынауду.  Аны ючюн болур Заурну анда  кёрге-
нини юсюнден айтыргъа сюймегени. Болсада 
анга къуршоудан чыгъаргъа  тюшгенди, бир жол 
а кесини атын ёлгенлени тизмесинде окъуна 
кёргенди. Алай ол бир кере да тарыкъмагъ-
анды, къайтмайма ары, энди тохтайым деп да 
айтмагъанды.  

-  Сабийими махтагъан сунмагъыз, алай, ам-
мам айтыучулай, эр киши эсе, тенглери бла бирге 
болургъа керекди. Хапар айтса уа, жаланда ко-
мандирлени махтагъанды, биргесине къуллукъ 
этген жашланы сагъыннганды.  Миллетни аллын-
да жууаплылыгъын билип,  халкъыбызны бетин 
жоярыкъ тюйюлме, артха турургъа жарамайды 
деп, къаты болгъанды, - дейди Халимат. 

Лашкутадан бла Жанхотиядан бюгюнлюкде 
энчи аскер операциягъа энтта бир ненча жаш 
къатышады. Аланы аналары, бир бирлерине кёл 
этдирип, Аллахуталадан батыр уланларыбызны 
барысына да тилекле этедиле. 

- Былайда ёмюрден бери бирге жашап келе-
биз, жашла да кёз аллымда ёсгендиле.  Барысы 
да юйлерине   къууанч бла жыйылсынла. Аллаху-
таладан кесими сабийлериме къаллай тилек эте 
эсем, алагъа  да аны тежейме, -дейди Халимат. 

Заур СВО-дан къайтханда уа, Лашкутаны 
жамауаты тукъум бла бирге къууаннганды, 
анга тюбемей бир адам да къалгъан болмаз – 
жашы, таматасы да деп, ыразылыгъын айтады 
элине Халимат. «Ол сынаулу кюнледе эл сау-
лай биргеме болгъанды. Къабыргъа къоншум 
Локияланы Халимат  а хар намазындан сора 
Заурну сагъынмай къоймагъанды, Аллахутала 
ыразы болсун», - дейди ол. 

МАМЫР ЖАШАУГЪА КЕСИН ЖАРАШДЫРА
Халимат сабий заманында, пионер, комсомол 

кезиуледе, шёндю да Ата журтубузну сюйгенин, аны 
айнырын, кючлю болурун тежегенин айтады. Жашы  
да туугъан журтубузну керти къоруулаучусу болуп 
ёсгени да аны юлгюсю болур, баям. 

- Айып этмегиз кесими юсюмден айтханыма, 
бюгюн-бюгече да къырал башчыланы оноулары 
жанлыма.  Таулу халкъ Россейни бир юйюрю болуп 
жашайды, башхагъа къул болмагъанды, миллетими 
келир кюнюню юсюнден сагъыш этеме.  Битеу дуния 
бизге чюйре сюелип, марап тургъан заманда, къы-
ралны таматалары, халкъ да бир болуп, тирилирге 
керекбиз. «Россей хорлады!» деген къууанчлы хапар-
ны барыбыз да ашыгъып сакълайбыз.  Аллахны буй-
ругъу бла  жашла барысы да сау-саламат юйлерине 
жыйылып, аталарын, аналарын къууандырсынла, 
- деп алгъыш этеди Халимат.  

Заур юйдегили болгъанды, юй бийчеси бла СВО-
да танышханды. Ол медикди. Заургъа къыйын 
кезиуде болушуп, жанын сау къалдыргъанды. Бю-
гюнлюкде уа келинлик этип, тукъумгъа, элге ариу 
кёзден къарайды. 

Шёндю Заур мамыр жашаугъа, тынчлыкъгъа 
юйренирге кюрешеди, саулугъуна къаратады, 
реабилитация мадарладан ётеди. Дагъыда жаш 
тёлюню юйретиу жумушлагъа къатышады – тю-
бешиуледе, жыйылыулада сёлешип, туугъан 
журтха сюймекликни, эр кишини юйюрюню, 
тукъумуну, миллетини, къыралыны аллында 
борчларыны юслеринден айтады. 

АБДУЛЛАХЛАНЫ Фатима. 

 Ананы жюреги

«
,,
Россей хорлады!

,,
 деген къууанчлы 

хапарны барыбыз да ашыгъып сакълайбыз»  

Кёнделеннге кирген жерде 
«Бушуулу таулу» эсгертмени 
тёгереги тынгылы жангыр-
тылгъанды, деп билдире-
диле Къабарты-Малкъарны 
Къурулуш эм ЖКХ министер-
ствосундан.

Ол Уллу Ата журт урушдан 
къайтмай къалгъан жер-
лешлерибизге жораланнган 
эсгертмеди. Эллилеге, баш-
ха бирибизге да магъана-
лыды. Жангыртыу ишлени 
кезиуюнде аны аллында 
майданчыкъгъа эмда анга 
элтген жолчукълагъа ас-
фальт жайгъандыла, плитка 
салгъандыла эмда бордюр 
ташла орнатхандыла, тёге-
регин а ариу буруула бла 
бегитгендиле.

Эсгертме кече да иги кёрю-
нюрча, аны аллында чыракъ-
ла орнатхандыла, алайгъа 
келгенле олтуруп солурча 

шинтикле тизгендиле, та-
залыкъгъа эс буруп, энчи 
орунла да салгъандыла.

Ол маданият тарыхны да-
ражасын тутхан объектди, 
дегендиле министерствода. 
Кеси да Уллу Ата журт урушну 
кезиуюнде фронтха бу элден 

кетген минг бла жарымдан 
артыкъ адам этген кишиликни 
белгисиди. Жангыртыу ишле 
«Тап шахар болумну къурау» 
къырал проектни чеклеринде 
бардырылгъандыла. 

УЛБАШЛАНЫ Мурат 
хазырлагъанды.

 Тапландырыу

Эсгертме жангыртылгъанды

1944 жылда 1 майда СССР-ни Баш со-
ветини президиумуну Указы бла жангы 
къырал саугъа тохташдырылгъанды – 
«Кавказны къоруулагъаны ючюн» май-
дал. Ол а Кавказны фашистледен тазалау 
къазауатны магъаналылыгъына, Уллу Ата 
журт урушну тарыхында алгъан жерине, 
совет аскерчилени, аланы арасында уа 
кавказ халкъланы батыр уланларына бла 
къызларына берилген хурметге шагъат-
лыкъ этеди. Бу майдал бла саугъаланн-
ганланы арасында таулу халкъны жигит 
жашлары да бардыла. 

442 КЮН БЛА КЕЧЕ
Кавказ ючюн сермеш Уллу Ата журт уруш-

ну тарыхында эм узун операцияладан бири 
болгъанды – ол 442 кюнню бла кечени бар-
гъанды. 1942 жылда 25 июльда башланып, 
1943 жылда 9 октябрьге дери созулгъанды. 
Ол Уллу Ата журт урушну барыууна, аны ахыр 
эсеплерине да себеплик этгенди деп, шарт 
айтыргъа боллукъду. 

Анга эки миллиондан аслам адам къатыш-
ханды, вермахтны жанындан а, гитлерчиле 
жанлы румынлыланы, италиялыланы бла 
словакланы да къошуп, миллиондан аслам 
аскерчи. 

Туугъан журтубузну эркинлигин къоруула-
угъа къыралны битеу миллетлерини келе-
чилери къатышхандыла: эр кишиле къолла-
рында сауутлары бла, тиширыула, сабийле 
уа окопла къазып, къоруулау ызла къурап, 
предприятиялада ишлеп, фронтну керекле 
бла жалчытып. Тарыхчыла жазгъанларыча, 
къоруулау ызланы къураугъа 90 мингден ас-
лам адам къатышханды: ала кюндю, кечеди 
деп къарамай ишлегендиле. 

Кавказгъа душман командованияны 
муратлары уллу болгъанды. 1942 жылда 
жайда Гитлер Кавказны нефти болмаса, аны 
аскерлери андан ары урушну жетишимли 
бардыралмазлыкъларын айтады. Аны ючюн 
а кавказлы халкъланы совет къыралгъа 
чюйре этерге, аланы кеслерини жанына 
тартыргъа уллу къыйын салгъандыла. Алай 
Кавказ Гитлерге къажау тургъанды. 

 Бу регион Совет Союзгъа да стратегия 
магъаналы болгъанды. Мында нефтьни 90 
проценти чыгъарылгъаны бла бирге Къара 
тенгиз флот да орналгъанды. Андан сора да, 
союз къыралланы болушлукъларыны про-
граммаларыны чеклеринде сауутла, техника, 
аш-суу да СССР-ни бла Иранны чеги бла 
ётдюрюлгенди. 

КЪАЗАУАТНЫ ЭКИНЧИ ЖАРЫМЫ
Кавказны жалынчакъсызлыгъы ючюн кёп 

аскерчиле жанларын бергендиле. Болсада 
«Эдельвейс» операцияны чачаргъа, душ-
маннга нефтьге жууукъ окъуна келирге онг 
бермезге къолдан келгенди. Аны бла бирге 
уа Тюрк урушха къошулмай къалгъаны да 
жетишимледен бири болгъанды. 

1943 жылда январьда Юг эм Закавказье 
фронтла аскерчиле, техника бла да кючле-
недиле. Энди совет аскерлени сауутлары, 
танклары, самолётлары душманныкъыладан 
1,5-2 кереге кёп боладыла. 

Январьда Пятигорск, Кисловодск, Мине-
ральные Воды, Ставрополь, 14 февральда 
къанлы сермешледен сора Ростов эркин 
этиледиле. Ызы бла Краснодар жанында 
къалгъан вермахт аскерле чачдырылып, 
шахар къорууланады. 17-24 апрельде Къобан 
ючюн бардырылгъан хауа къазауатда совет 
авиация кючлю болгъанын кёргюзтеди.

Болсада баш магъаналы сермешле Та-
мань жарым айрыкам ючюн барадыла. Саны 
400 мингнге жууукъ гитлерчи аскерлеге, не 
мадар да этип, артха турмазгъа борч салына-
ды. Новороссийск-Тамань операция урушну 
тарыхында бек узунладан бириди дерге 
боллукъду – ол 1943 жылда февральдан 
октябрьге дери баргъанды. 

Тамань жарым айрыкам 1943 жылда 9 
октябрьде гитлерчиледен тазаланады. Алай 
бла Кавказ ючюн сермеш совет аскерлени 
хорламы бла бошалады. Бу къанлы сермеш-
де бизни кёп жерлешлерибиз да батырлыкъ-
ларын кёргюзтгендиле. 

ТАУЛУ ЖИГИТЛЕ
Кавказ ючюн сермешледе Созайланы 

Мухаш, Малкъондуланы Алий, Ахкёбекла-
ны Аликош, Бауаланы Камиль, Батчаланы 
Доммай, Улбашланы Касай, Нёгерланы 
Эрменбий, Османланы Хангерий эм милле-
тибизни кёп башха жигит уланлары туугъан 
журтубузну эркинлиги, халкъыбызны жалын-
чакъсызлыгъы ючюн жанларын-къанларын 
аямай сермешгендиле. 

Кучмезланы Дмитрий фронтха кесини 
ыразылыгъы бла кетгенди. Анга ол кезиуде 
жаланда 18 жыл толгъан эди. 5-чи механиза-
цияланнган разведротаны къауумунда таулу 
жаш Шимал-Кавказ фронтда къазауат эт-
генди, Ростовну, Украинаны, Белоруссияны, 

Венгрияны, Польшаны гитлерчиледен эркин 
этгенди. Урушда кёргюзтген батырлыгъы 
ючюн Кючмез улу Славы орденни 3-чю 
даражасы, Ата журт урушну орденини 1-чи 
даражасы, «За боевые заслуги» орден бла 
саугъаланнганды.

Огъары Басхандан Теммоланы Юсюп, 
«Кавказны къоруулагъаны ючюн» майдал-
дан сора да, Ата журт урушну орденини 2-чи 
даражасы бла да эки кере саугъаланнган-
ды. Комсомолну эл комитетини секретары 
фронтха уруш башланнган биринчи кюнледе 
кетгенди. 56-чы аскерни 100-чю полкуну 
политругуну орунбасары, ызы бла ротаны 
политругу, батальонну парторгу Теммо улуну 
жигитлигине «…эм аны адамлыкъ ышанла-
рына командование уллу багъа бергенди-
ле…», - деп жаза эди аны юсюнден полкуну 
комиссары Л.Панченко. 

1942 жылда Теммоланы Юсюпге бла 
аскерчи нёгерлерине Горячий Ключ элни 
тийресинде гитлерчи десантны жокъ этерге 
буйрукъ бериледи. Атышыуну кезиуюнде 
командир ауур жаралы болады, алайда Тем-
мо улу ротагъа башчылыкъны кесине алып, 
50 гитлерчини жокъ этедиле. Бу жигитлиги 
ючюн Юсюп Аттаевич къырал саугъагъа 
тийишли болгъанды. 

Огъары Чегемден Мирзойланы Алийни 
тёрт уланы – Юсюп, Сафар, Жюнюс эмда 
Зулкъарней Уллу Ата журт урушха кесле-
рини ыразылыкълары бла кетген эдиле. 
Къарындашладан тамата Юсюп 115-чи 
Къабарты-Малкъар атлы дивизияны раз-
ведчиклерини къауумуна тюшгенди. Батыр 
аскерчи нёгерлери бла Сталинградны бла 
Шимал Кавказны къолгъа этерге кюрешген 
душманнга къажау тургъандыла, Донну бла 
Волганы арасында сермешлеге къатышхан-
дыла, Дондагъы Ростовну эркинлиги ючюн 
къазауат бардыргъандыла.

Юсюп 1942 жылда 14 октябрьде коман-
дирлени кезиулю буйрукъларын толтургъан 
кезиуде немислилени разведчиклерине тю-
бегенди. Кючле тенг болмагъандыла. Таулу 
разведчик душманладан бир ненчасын жокъ 
этгенди, алай гитлерчилени къаууму артыкъ-
да уллу болгъанды. Юсюп жесирге тюшеди. 

Гитлерчилени лагерьлеринде таулу развед-
чик урушну ахырына дери тургъанды. Алай 
ол къадарына тёзюп турмагъанды, жесирден 
къачаргъа юч кере умут этгенди. Ахыр кере 
1945 жылда апрель-май кезиуде. Бу жол ол 
нёгерлери бла муратына жеталгъанды – 
эркинликни хауасы бла толу кёкюреги бла 
солугъанды! 

Огъары Холамдан Гуртуланы Буштукъну 
жашы Атлы Уллу Ата журт урушха 115-чи атлы 
дивизияны къауумунда къатышханды. Ол 
Ростов областьда Уллу эм Гитче Мартыновка 
эллени тийресинде къазауат бардыргъан-
ды. Артда 8-чи гвардий мараучу бригаданы 
къауумунда Малгобек эм Эльхотово тийреле-
ринде фашист аскерлени алгъа барыуларын 
тыйгъанды. 

1942 жылда октябрьде бригаданы Туапсени 
тийресине кёчюредиле. Бу кезиуде уа шахар-
ны къатында болум бютюнда къыйын эди. 
Кавказны къолгъа этерге, аны табийгъат бай-
лыкъларына жетерге, фронтда болумну тюр-
лендирирге кюрешген гитлерчиле техниканы, 
аскерлени да аямагъанды. 8-чи мараучу бри-
гаданы къауумунда 1943 жылда февральдан 
сентябрьге дери Гурту улу Новороссийскни 
къоруулау сермешлеге къатышханды. 

Огъары Чегемден Мызыланы Зекерия 
туугъан журту – Кавказны – гитлерчиледен 
эркин этиу сермешлеге къатышханды. Ол 
Новороссийск, Краснодар ючюн къазауат-
да болгъанды. Тамань жарым айрыкамны 
гитлерчиледен эркин этгенди. Зекерияны 
фронт жолла Украинагъа, Венгриягъа, Чехос-
ловакиягъа, Австриягъа, Германиягъа дери 
жетдиргендиле. 1945 жылда уа ол Квантум 
аскерлени жокъ этиу операциягъа да къа-
тышханды. Таулу аскерчини батырлыгъы 
Ата журт урушну орденини 2-чи даражасы, 
Къызыл Жулдузну ордени, «Кишилиги 
ючюн» майдал бла эки кере, «Кавказны 
къоруулагъаны», «Берлинни зорлагъаны», 
«Германияны зорлагъаны ючюн» майдалла 
бла белгиленнгенди. 

Комсомолчу Батырбийланы Мухутдин 
Уллу Ата журт урушха кесини ыразылыгъы 
бла кетгенди. 17-жыллыкъ жаш Кёнделенни 
орта школун энди бошап, къолуна аттестатны 
алгъанлай. Аны жаяу аскерлени училищеси-
не окъургъа жибередиле, аны къысхартыл-
гъан курсларын бошагъанлай а, фронтха 
ашырылады. Ол Кавказны фашистледен 
эркин этиу сермешлеге къатышханды. 

Шимал Кавказны эркинлиги ючюн уруш 
этгенледен 870 минг адам «За оборону Кав-
каза» майдал бла саугъаланнгандыла.  

ТИКАЛАНЫ Фатима хазырлагъанды. 

Туугъан журтубузну эркинлигин къоруулаугъа 
битеу халкъланы келечилери къалкъанча сюелгендиле

- Алай эсе, алгъын-шёндю де-
ген ангылам бла байламлы соруу 
бериуню тюзге санайма. Сизни 
башчылыгъыгъызда «МИР» къалай 
тюрленнгенди? 

- Технологияла жаны бла биз СНГ-
де бек иги телевидениягъа санала-
быз. Сёз ючюн, «МИР» телеканал 
СНГ-да биринчи болуп кёчгенди 
виртуальный студиядан тюзюнлей 
эфирге. Булутлу производство ком-
плекс а журналистле бла дунияны 
къайсы жеринден да ишлерге онг 
береди. Бюгюнлюкде биз, мен акъ-
ыл этгенден, Россейде конкуренция 
уллу болгъан рынокда  бек иги теле-
компанияланы биринчи  онусуну са-
нындабыз. 

- Аны бла байламлы учредитель 
къыралланы барысыны да сейир-
лерин къалай бла жалчыталасыз?

- «Неде да марда болургъа 
керекди»,-деп, эрттегили грекли-
ле бош айтмагъандыла. Анга не 
къошхун? 

-  «МИР»-ни жашырынлыгъы уа 
недеди? Анга Содружествону битеу 
къыралларында да нек къарайды-
ла, не ючюн тынгылайдыла?

- Биринчиден, ол сейирди. Экинчи-
ден, ол хайыр келтирген хапарланы 
эшитдиреди. Ючюнчюден, биз огъ-
урлу бериуле къурайбыз.

- Ёсюп келген тёлю классика-
лы телевидениягъа къарамайды. 

«МИР» жаш адамланы кесине не 
бла тартады? 

- Биз къысха видеола кёргюзтебиз. 
Бек башы – Интернетде тынгылы жа-
рашдырылгъан видеоланы биз къу-
райбыз – телевидениягъа ишлегенле, 
шарт айтханда уа, кечгинлик беригиз, 
жахил блогерле угъай, профессио-
налла. Къалай-алай десек да, тын-
гылы жарашдырылгъан видеолагъа 
ким да къараргъа сюеди. «МИР» а 
тынгылылыкъны синонимиди деп, 
мен алай къарайма. 

- «Кюн сайын да бирге» деген 
ниет «МИР» телерадиоканалны 
басма бёлюмлерини барысын да 
бирикдиреди. «МИР» эмда «МИР 
24» каналлада жангылыкъла ма ол 
ат бла чыгъадыла. «МИР» радиода 
тёртсагъатлыкъ музыкалы шоу да  
алай. Аны  бирикген кючю недеди?

- Аны ангылагъан къыйын тюйюл-
дю: «Мир» – Содружествону къы-
ралларында бла Гюржюде ишлеген  
кёп миллетли уллу командады. Биз 
кесибизге сейир кёрюннген, алай эсе 
уа, жаланда бир къыралны къарау-
чуларына, тынгылаучуларына неда  
социал сетьлени хайырланыучулагъа 
угъай, барысына да сейир болгъан 
шартланы кёргюзтебиз эмда хапар-
лайбыз.

- Жалгъан акъыл -  модагъа табы-
ныумуду огъесе керекли затмыды? 
Алдау тюйюлмюдю ол? 

- Угъай, ол амалды. Сёз ючюн, 

чархда болтланы къол бла бурургъа 
боллукъду, пневматика бургъуч бла 
да жарарыкъды. Къалай да болсун, 
адамны усталыгъына кёре бол-
лукъду ахыры. Жалгъан акъылны 
болушлугъу бла абери къурашдыр-
гъан адамны билими жетмей эсе, 
фахмусу да жокъ эсе, ол кёрюнюп 
къаллыкъды.  

- Сиз а хар заманда да билип 
къоямысыз жалгъан акъылны бо-
лушлугъу бла этилген затны?

- Узакъдан окъуна. Алай ИИ-ни 
амаллары игилене барадыла. Сёз 
ючюн, бюгюнлюкде жалгъан акъыл-
сыз каналны бериулени араларында 
кезиуню къурар амал жокъду. 

- Хар халкъны да  энчи адет-тё-
релери бардыла, хар юйюрде да 
алай. «МИР» телерадиокомпания-
ны уа энчи тёрелери бармыдыла?

- Огъурлу тёрелерибиз кёпдюле. 
Биринчиден, жандауурлукъ фонд-
лагъа болушуу. Экинчиден, биринчи 
июньда  эфирни сабийлеге бериу, 
биринчи сентябрьни аллында уа 
«Телевиденияны бла радиону юсле-
ринден билиуню кюнюн» ётдюрюу, 
кесибизге къонакъланы чакъырыу. 
Биз ол ишни жаланда Москвада 
угъай, Минскде, Бишкекде, Бакуда, 
бизни бёлюмлерибиз бла келечиле-
рибиз болгъан башха къыраллада да 
бардырабыз.  Дагъыда бир огъурлу 
ишибиз – тюрлю-тюрлю къыралланы 
волонтёрлары бла бирге субботни-

клеге къатышабыз. Азербайджанда 
Каспийни  жагъаларын, Къыргъыз-
станда Исси-Кюлню тийрелерин, 
Къазахстанда тау этеклени тазалай-
быз, СНГ-ни битеу къыралларында 
терекле салабыз. Аланы энди он 
мингле бла санаргъа боллукъду. До-
норну миллет кюнюнде уа Москвада 
эмда Ашура байрамны кезиуюнде 
Бакуда къан бериуге къатышабыз. 
Бизде ишлегенлени араларында 
сыйлы донорла да аз тюйюлдюле. 

- Тау лыжалада учаргъа уста бол-
гъаныгъызны да билеме. СНГ-да 
сиз жаратхан тау-лыжа курортланы 
бешиси?

- Биринчиси, ол, сёзсюз, Алтайда 
Манжерокду. Экинчиси –  Красная 
Поляна. Ючюнчюсю, эштада, Кеме-
рово областьда  Шерегешди. Андан 
сора Азербайджанда Шахдаг. Анда 
мен 2024 жылда учханма да, келген-
лени жумушла бла жалчытыу, лы-
жала бла учарча ызла да бек бийик 
даражада болгъанларын белгилерге 
сюеме.

Эсгертиу. Къыралла аралы «МИР» 
телерадиокомпания медиаресурсла-
ны  «МИР», «Мир 24», Радио «МИР» 
каналла, MIR24.TV информациялы 
порталны  бла уллу социал сетьле-
ни аккаунтлары кирген биригиудю. 
Битеу да тынгылаучуларыны бла 
къараучуларыны саны 180 миллион-
дан асламды.

Радик БАТЫРШИН: Бизни телевидениябыз СНГ-да бек игиледенди



1943 жылда школгъа барып 
башлагъанды, алай сюр-

гюн жетип,  аны къадарына башха 
тюрлю бичиу этгенди: Баширни 
эсли сабийлиги, жашлыгъы да 
ата юйюнден узакъда ётгендиле. 
Кёчгюнчюлюкде ала Къазахстанны 
Джамбул областында Головачёвка 
элге тюшгендиле. Анда юйюр уллу 
къыйынлыкъ сынагъанды: аналары 
Сафият ауушуп, тёрт сабий – Ба-
шир, Мариям, Люба эм Аныуар – 
ата къолунда къалгъандыла. Башир 
тамата болуп, анга кёп кёрюрге, 
сынаргъа тюшгенди – Локъман 
колхоз ишден бош болмай, сабий-
лени харкюнлюк къайгъылары анга 
таяннгандыла.

Локъман сабийлерине билим 
алдырыргъа сюйгенди. Ол жети 
классны тауусхан Баширни Чим-
кентде педагогика институтда эки-
жыллыкъ устаз курслагъа салгъан-
ды. Башир 1953 жылда бошагъанды 
аланы. Анга ол заманда жаланда 17 
жыл бола эди. 

Урунуу жолун Головачёвкада 
адабиятдан, физикадан, математи-
кадан дерсле берип башлагъанды. 
Ата журтха къайтханда да, Кёнде-
ленде школда бир жыл ишлегенди. 
Окъуу жыл бошалгъанлай, радио-
гъа дикторлукъ этерге ариу ауазлы, 
адабият тилни иги билген адам 
изленнгенде, анда ишлеген За-
лийханланы Жанакъайыт Баширни 
эсине тюшюргенди. 

Сабийлигибизде тау элледе 
столбалада бийикде тагъыл-

гъан рупорладан келе эди радиону 
ауазы. Баширни бериулерин сакъ-
лай, таматала алайгъа жууугъу-
ракъ жыйылыучулары эсимдеди. 
Алгъа ол – диктор, артда редактор 
болгъанды. Бир кесекден аны 
телевидениягъа баш редактор 
этгендиле. Аны «Тейри къылыч» 
деген музыкалы-маданият бериую 
кёплени эслериндеди. Башир, иш-
лей тургъанлай, Къабарты-Малкъар 
къырал университетни орус-мал-
къар бёлюмюнде окъугъанды. 
1974 жылда уа аны КъМАССР-ни 
Журналистле союзуну жууаплы 
секретарына салгъандыла. Ол анда 
1993 жылда 16 ноябрьде дуниясын 
алышхынчы ишлегенди.

Жазып эрттеден башласа да, 
«Мени шуёхум Азрет» деген бирин-
чи басмагъа тюшген хапары уа 1961 
жылда «Шуёхлукъ» альманахда 
чыкъгъанды. Артда аны хапарлары 
«Коммунизмге жол» газетде да бас-
малана тургъандыла. Ала «Тынгы-
сыз тёлю» эм «Тейри къылыч» деген 
жыйымдыкълагъа да киргендиле. 
Ала малкъар адабиятха фахмулу 
жазыучу келгенин олсагъат билдир-
гендиле. «Тау этегинде» деген энчи 
китабы уа 1964 жылда чыкъгъанды 
басмадан. 

Анда хапар жаш адамланы юс-
леринден барады. Ала авторну 
тенгшилеридиле, ол сынагъанны 
сынагъандыла: насыбын кеч тапхан 

къурулушчу инженер Хасан, жаша-
удан ёнгелеп тургъан врач Аминат, 
къойчу Азрет, спортчу Аслан эм 
башхала. Китап жашлыкъны, сюй-
мекликни, урунууну юсюнденди. 
1968 жылда Баширни «Жаяу жол-
чукъ» деген повесть эм хапарла 
китабы чыкъгъанды. Ол, орус тилге 
кёчюрюлюп, Москвада да басма-
ланнганды. Ызы бла «Къачхынчы», 
«Атама сёзюм»,  «Шум водопада» 
Москвада орус тилде, «Тызыл тары-
ны назылары», «Акъ атны хапары»  
деген повестьле эм хапарла кита-
плары чыкъгъандыла. 

Къара сёзню устасы эди Башир. 
Бюгюн аны повестьлеринде 

тохтаргъа сюеме. «Жаяу жолчукъ» 
керти сюймекликни, шуёхлукъну, 
ариу эсгериулени юслеринденди. 
Аны баш жигити Сакинат Омарны 
сюеди. Омар окъуугъа баргъан же-
ринде шахардан башха тиширыуну 
алып келеди. Урушха кетген Омар 
андан бир бутун да тас этип къайта-
ды. Юй бийчеси, сакъат адам бла 
жашаргъа сюймей, кетип къалады. 
Элге душман киргенде, Сакинат 
Омарны букъдурургъа кюрешеди, 
болсада Омар жоюлады. Аны 
дертин фашистледен партизаннга 
чыкъгъан Сакинат алады. Ол ёксюз 
Лейлячыкъны ёсдюреди. Азиядан 
къайтхандан сора, Омарны анасы 
Майрусхан жашыны къабырына 
келеди. Къабыр ариуланып, буруу 
да салынып тургъанын, анга элтген 
жаяу жолчукъну кёреди. Аны Саки-
нат теплегенди. Тиширыула бирге 
жашап къаладыла. Лейля окъугъан 
жеринде шахарда Омарны жашына 
тюбейди. Аны юсюнден хапарлары 
болмагъан Майрусхан бла Сакинат 
бек къууанадыла. Кеси заманында 
повестьни окъуп, жаш адамланы 
къадарларына жилямагъан бол-
магъанды. 

Баширни «Къачхынчы» китабына 
быллай аты бла, «Гюл къысым», 
«Къозу айыргъанда», «Ырхы ыз» 
деген повестьле киргендиле. «Къач-
хынчы» жылкъычы Зауурбекни 
бла байны къызы Зайнафны юс-
леринденди. Къызны башхагъа 
бере туруп, Зауурбек сюйгенин ата 
арбазындан алып къачады. Абирек 
болуп, бугъуп айланадыла экиси 

да. Кюнлени биринде Зайнафны 
юйюрю муслийман топуракъгъа те-
бирейди. Аны Зайнафха бирдиреди-
ле, биргелерине чакъырадыла. Ол 
унамайды, ала кетгенден сора уа, 
алагъа тансыкъдан къыйналады. 
Сора экиси да Тюркге тебирейдиле. 
Зайнаф, къызыу ауруп, жолда ёле-
ди, Зауурбег`а, кёп къыйынлыкъла 
да кёрюп, ата ташына къайтады. 
Автор бу повестьде адамны ичинде 
баргъан, сезим теренинде жара-
тылгъан кюрешлени бек тынгылы 
суратлагъанды. 

«Гюл къысым» деген повесть-
де къартла Жюнюс бла Аби-

дат жашлары лётчик Солтанны 
сакълайдыла урушдан. Ол Вера деп 
акъсакъ тиширыу бла къайтады. 
Чыгъарманы сюжет ызын Солтанны 
уруш эм Вераны излеген хапарлары 
къурайдыла. Иш а оруслу къызны 
лётчикге окъуй тургъан таулу жаш-
ха гюл къысым алып келгени бла 
башланады. 

«Къозу айыргъанда» деген по-
весть тенгликни юсюнденди. Аны 
баш жигити Азретди. Онеки жы-
лында анасы ёлюп, беш сабийи 
болгъан атасы башха тиширыу бла 
юйленеди. Тамата къарындашлары 
Жамбот, Карагандадан къайтып, 
аланы кесине жыйгъынчы, сабий-
ле ёксюзле кюнюн кёредиле – ёге 
аналары Жансурат аланы кесине 
къысалмайды. 

«Ырхы ыз» деген повестьде Ма-
риям бла аны эки жашчыгъы Хана-
фий бла Шарапий аталары Азнорну 
урушха ашырадыла. Андан къара 
къагъыт келеди. Фашистле алгъан 
элде жашчыкъла партизанлагъа 
жол излейдиле. Повестьде эс бу-
рурча жигитледен бири фашистлеге 
къуллукъ этген Абдулду – Мариямны 
къарындашы. Ол кертими къуллукъ 
эте эди, аладан тасха билиргеми 
баргъан эди ары, аны ангылар онг 
жокъду, алай а, душман окъдан ёле 
туруп, фашистледен агъачха къу-
тулгъан Ханафийни кёрюп, ышар-
гъаны тюзлюкге ышандырады. Эки 
жашындан бирин, къарындашын 
да тас этген Мариям шашып, суу 
боюнунда ташда олтурады.

Баширни «Ташны ата билме-
ген» деген повести  «Акъ атны 

хапары» деген китабына киргенди. 
Аны ёзегин жашауунда тюз сайлау 
эте билмеген къартны хапары къу-
райды. Ол эки жашы бла кетген эди 
урушха. Анда бири аны кёзюнде 
жоюлады, экинчиси Сталинград 
тийресинде жан береди. Юйюрде 
дагъыда жаш бла къыз ёседиле. 
Тамата жашларына кюйгенлери 
сокъур этип, кичи жашха ата-ана ий-
накълыдыла. Анасыны ёлгени, ата-
сыны жангыдан юйдегили болгъа-
ны да терен этедиле араны. Жаш 
тюйюшде адамгъа бичакъ сугъуп, 
тутулады. Кертисин айтханда, автор 
мында атаны хапарына, ызы бла 
жашны айтханына да тынгылайды. 
Экисини да эки тюзлюклери. Адеп-
къылыкъ, ниет марданы суратлау бу 
чыгъарманы да ёзегиди. 

«Тенгим, къайдаса?» деген по-
вестинде Башир, душман чапханда, 
къолларына сауут алып, жигитча 
сермешген татлы тенгле Иттийланы 
Ортабайны бла Смирнов Николай-
ны юслеринден айтады. Ала, бир 
бирлерин урушда тас этип, кёп жыл 
ётгенден сора, тюбейдиле. Сюжет 
ызны эсгериуле къурайдыла. 

Гулаланы Баширни къайсы пове-
стин алсанг да, ол эсде турлукъ 

болумладан, огъурлу адамланы 
суратларындан толуду. Ол кеси 
сынагъан ёксюзлюк аланы асламы-
сын мудах этеди. Алай тиллери ари-
уду, байды, бюгюн да адам сюйюп 
окъурчады. Ол дуниядан кетгенли, 
жаланда «Жаяу жолчукъ» повести 
чыкъгъанды эки авторлу китапда. 
Аны ючюн Къабарты-Малкъарны 
халкъ поэти Беппайланы Муталипге 
бла республикада Китапны сюйген-
лени биригиуюню председатели 
Наталья Шинкарёвагъа сау бол 
дерге керекбиз. 

Гулаланы Баширни ич дуниясын-
ча, тыш сыфатын да ариу ишлеген 
эди табийгъат. Анда сабырлыкъ 
бла бирге керти кишилик да бар 
эди. Аны жарыкъ ауазы, жумушакъ 
къарамы, дайым бизни эсибизге 
келип, мудах эте, къууандыра ту-
радыла.

КЕРТИЛАНЫ Сакинат.

 Хурметлеу

Пресс-конференция

Мектеп

«Сагъышландырырча, къайгъыланы чачарча да 
спектакльлерибиз бардыла, келигиз театргъа!»
Къулийланы Къайсын атлы Малкъар 

къырал драма театр быйыл токъсанын-
чы кезиуюн жангы оюн бла  ачханды: 
режиссёр Вадим Данцигер Фёдор  До-
стоевскийни «Дядюшкин сон» деген 
чыгъармасына кёре сценарий жазып, 
спектакль салгъанды. Аны кёргюзтюр-
ню аллында театрны директору Жан-
горазланы Мажит пресс-конференция 
бардыргъанды. 

Ол 1942 жылда Кёнделенде 
туугъанды. Атасы Баттал Ле-

нинчи окъуу шахарчыкъда педтех-
никумну бошап, туугъан элинде 
школда башланнган классланы 
окъутханды, Уллу Ата журт урушну 
аллында уа аны жетижыллыкъ 
школгъа директор этген эдиле. 
Анга урушха бармазгъа эркинлик 
берилген эди. Алай а ол, Ата журтха 
къоркъуу тюшгенде, элинде, же-
ринде олтуруп туралмагъанды... 
Ол, къызына жыл да болгъунчу, 
1942 жылда 8 декабрьде, Мо-
скваны къоруулай, жан бергенди. 
Анга жаланда жыйырма беш жыл 
бола эди. Алай бла Лидия анасы 
Энейланы Сохтаны къызы Батта-
ны къолунда жангыз сабий болуп 
къалгъанды.

Малкъар халкъгъа жалгъан 
дау айтылгъанда, Батта, экижыл-
лыкъ къызчыгъы Лидия, анасыны 
урушда ёлген къарындашыны 
сабийлери Мариям эм Ахмат бла 
Къазахстаннга тюшгендиле. Къа-
лай-алай болса да, насыпха, са-
бийлени сакълагъанды ол къыйын 
жыллада Батта. 

Ата журтха онбеш жылы болуп 
къайтханды Лидия Батталовна. 
Сора, школну Кёнделенде бошап, 
Къабарты-Малкъар къырал уни-
верситетни филология факульте-
тини орус тил бла адабият бёлю-
мюне киргенди. Сау беш жылны 
къарагъанды хар шабат кюнден 
аны аллына анасы. Ата эгечи Люа-
залада кёргенме мен аны биринчи 
кере. Ыннам бла баргъан эдим 
маулютге. Айлана эдиле, шапа-
лыкъ эте, ариу къызла Ёртенланы 
Тамара бла Фатима, сора узун 

эшмели, уллу къара кёзлери кюле, 
Жанатайланы Лидия. Ким биле эди 
ол заманда, бир ненча жылдан 
ол бизни школгъа келликди устаз 
болуп деп? 

Алай а кёп да бармай кетген эди 
Нальчикге Лидия Батталовна, 

Аппайланы Хасанбийни жашы 
Тахир бла юйюр къурап. Тахир кёп 
жылланы КъМКъУ-ну филология 
факультетинде студентлеге фран-
цуз тилден дерс берип тургъанды. 
Аны бла бирге Нальчикни экинчи 
школунда да ишлегенди. Аланы 
тёрт ариу да, намыслы да къызла-
ры барды. 

Жарсыугъа, аталары дуниясын 
эртте алышып, сабийле аналары-
на бла ынналарына къысылып, 
Кёнделенде ёсгендиле. Ма ол 
заманда окъутуп башлагъанды 
Лидия Батталовна бизни сегиз-
жыллыкъ школда. Орус поэтлени 
назмуларын кёлден сагъатла бла 
айтыучу устазыбызны барыбыз да 
бирча сюйгенбиз. Ол замандагъы 
устазла дерс тема бла чекленме-
гендиле, ала методика излемлени 
чеклерин билимлерине кёре иги 
да кенгертгендиле. Баям, андан 
билгенбиз биз школ программагъа 
кирмеген уллу поэтлени, жазыучу-
ланы чыгъармаларын, компьютер 
угъай да, телевизор окъуна хар 
юйде болмагъан заманлада. 

Кёп да бармай, Лидия Батта-
ловнаны окъуу эм юйретиу 

жаны бла директорну орунбасары 
этгендиле. 1980 жылдан башлаб а 
аны элде 2-чи номерли школгъа 
директор этгендиле. 1986 жылда 
Кёнделенде тарых эм этнография 
музей ачылгъанды. Ол заманда 

аны директоруна Лидия Батталов-
наны сайлагъандыла. Аны атын, 
биринчи болуп, музейни мурдорун 
салгъан Улакъланы Магометгерий-
ни жашы Зейтун сагъыннганды. 

Зейтунну юсюнден энчи ай-
тыргъа керекди. Белгили устаз, 
тарыхчы, этнограф. Ол къайда ал-
дан окъуна экспонатланы жыйып, 
элни тарыхыны юсюнден китап да 
жазып, аны бла бирге къартладан 
эшитген жомакъларын да китап 
этип, келлик тёлюлеге уллу саугъа 
этгенди. Ол юйню ишлеуге аны 
кёп къыйыны киргенди. Элибизни 
хапарын айтып, алай илхам берип 
тургъанды ол жаш адамлагъа. 

Лидия Батталовна музейге он-
сегиз жылны ичинде таматалыкъ 
этгенди. Тюрлю-тюрлю сылтаула 
бла маданият мекямланы бирге 
къошуп башлагъанда, 2004 жылда, 
Маданият министерствону буйругъу 
бла, башындан суу барады деп, 
Кёнделенде музейни ремонтха 
жабып, анда болгъан миллет ырыс-
хыны Элбрус муниципал районну 
краевед музейге бла Нальчикде 
Миллет музейге ётдюргендиле. Ли-
дия Батталовнаны да ишлерге ары 
кёчюргендиле. Бир кесек ишлеп, 
солуугъа кетгенди устазыбыз. 

Былтыр жай паркга кирип бара-
ма нёгер къызым бла, ызым-

дан атымы айтып сёлешгенин 
эшитип бурулсам, ол а – Лидия Бат-
таловна. «Ауазынгдан таныгъанма, 
хапар айтып бара эдинг да», – деп, 

тансыкълагъан эди. Мен а къалай 
къууаннганымы бир билги эдигиз! 
Биз, аны окъуучулары, не заманда 
да ыразылыкъ бла сагъынабыз 
орус адабиятны алай сюйдюрген 
устазыбызны. Аны ючюн, башха 
адамлыкъ дерслери ючюн да.

Аны къызлары миллет сюйген, 
биз, эллилери, ёхтемленнген ин-
санладыла. Элде музыка школ бар 
эди да, тёртюсю да музыка билим 
алгъандыла, маданиятдан, ада-
биятдан иги хапарлыдыла. Тамата 
къыз Бэла врачды. Кёп жылланы 
Нальчикде терк болушлукъ бер-
ген станцияда ишлеп тургъанды. 
Жашы Байдаланы Мухаммат окъ-
ургъа Москвагъа тебирегенде, 
биргесине барып, бюгюн да анда 
ишлеп турады. Жашы, келини Яна 
да врачладыла. Бу озгъан жукъгъан 
аурууну заманында ала барысы 
да пандемия бла кюрешгендиле. 
Фатима уа агрономду. Ол Чегем 
районну къошакъ билим берген 
«Жаш натуралистлени станцияла-
рында» ишлейди. Фатима школну 
майдал бла бошагъан, бир жолгъа 
беш-алты белгили институтлагъа 
чакъырылгъан, сайлар онглары 
болгъан эки къызны, Алима бла 
Жаннета, анасыды. Кичи къыз Ами-
на Беккиланы Исса бла юйюр къу-
рагъанды. Ол быстыр тигиу жаны 
бла дизайнерди. Юйюрде Лейля, 
Рашид, Жамиля деп, юч аламат са-
бий ёсгендиле. Юйюр кичиси Лейля 
Нальчикде 33-чю номерли школда 
устазды. Атмырзаланы Таукъан бла 
эки къыз ёсдюргенди. Ала врачла-
дыла: Амина – невропатолог, Дари-
на уа – жукъгъан ауруула жаны бла.

Бирде мен жангы юйге кёчеме. 
Экинчи кюн, жангы эшикни 

киритин эталмай, башха онгум 
болмай, ишге чыгъама да, устазы-
ма тюбеп къалама. Былай-былай, 
эшикле да ачыкъ тургъанлай, кетип 
барама дейме. Келгенимде, ол, 
кийиз чулгъамгъа олтуруп, китап 
окъуй тура эди. Ма аллай къайгъ-
ырыулу адамды Лидия Батталовна. 
Мен да билмей тургъанлай, манга 
нёгерлерим къурагъан юбилей 
жыйылыугъа келип, сахнагъа чыгъ-
ып алгъышлагъаны уа не багъасы 
барды?! 

Ма аллай устазым барды мени. 
Лидия Батталовна! 

МУСУКАЛАНЫ Сакинат.

Ол бек алгъа  Чечен Республикадан «Федерация» 
деген фестивальгъа къатышып къайтханларын бил-
диргенди. «Анда Максим Горькийни пьесасына кёре 
«Саудюгерчиле» деген спектакльни кёргюзтгенбиз, 
махтау да алгъанбыз, кёп ариу сёз да эшитгенбиз. 
Къысхасы, кёлленип, къууанып да къайтханбыз. 
Бизни Вахтангов атлы  эмда Тёбен Новгородда 
Максим Горький атлы фестивальлагъа да чакъыр-
гъандыла.   Грозныйде фестивальда да атыбызны 
энчи белгилегендиле: малкъар театрда жаш тёлю 
таматаладан юйренедиле,  сахнагъа бирге чыгъа-
дыла, ол а театрны тамблагъы кюню болгъанына 
шагъатлыкъды», - дегенди Жангораз улу. 

Журналистле тышындан  режиссёрланы 
чакъырыу не зат береди, деп да соргъандыла.  
«Бусагъатда бизде жаш артистле да бардыла. 
Алагъа тюрлю-тюрлю режиссёрла бла ишлеген  
уллу сынауду. Андан сора да, ол амал барыбызны 
да байыкъландырады. «Къыбыла сахна» деген 
фестивальгъа келген театрлада да аллай тёре 
эслене эди. Сёз ючюн, Чечен театрда. Алгъаракъ-
да «Уллу гастрольла» деген проектни чеклеринде 
Татарстанда Альметьевск шахардан Нальчикге 
келген театрда да тышындан чакъырылгъан 
режиссёрла ишлейдиле»,- деп чертгенди Жанго-
разланы Мажит.

Достоевскийни нек сайлагъансыз деген соруугъа 
театрны директору былай жууаплагъанды: «Вадим 
Данцигер бла  талай чыгъарманы сюзгенбиз. До-
стоевскийни «Дядюшкин сон» деген чыгъармасына 
кёре Данцигерни хазыр сценарийи бар эди да, сора 
анда тохташхан эдик. Бу пьеса бизни жашауубузну 
бир бетин кёргюзтген сунама. Ол бизге жууукъду. 
Максим Горькийни «Саудюгерчилери» да алай».

Былайда энчи чертирге керекди: Достоевский 
малкъар сахнада биринчи кере салынады. Эсгертиу: 
Европада бек кёп окъулгъан китапланы санына, 
Библиядан сора, Достоевскийни чыгъармалары 
киредиле. Окъургъа тынч тюйюл эсе да, аланы битеу 
къыраллада да окъуйдула. Сёзсюз, малкъар театр 
Достоевскийни салгъаны кёллендиреди. 

Юбилейни юсюнден айтханда уа, токъсанынчы 
кезиуге жетиу – ол бек уллу жетишимди! Театрны 
тарыхы халкъны жашауу бла байламлыды. 1936 
жылда «Любовь Яровая» малкъар сахнада са-
лыннган биринчи спектакль болгъанды. Анда баш 
рольну Къудайланы Маржан ойнагъанды. Ары 
дери уа, 1935 жылда, ГИТИС-де биринчи малкъар 
студия ачылгъан эди. Беш жылдан профессионал 
малкъар театр Лопе де Веганы «Овечий источник» 
деген пьесасына кёре спектакль кёргюзтедиле. Анда 
баш рольну Кючмезланы Шарифа ойнагъанды, 

къарагъанланы араларында уа  Мечиланы Кязим 
болгъанды. 

Театрны биринчи режиссёру эм драматургу уа 
Геляланы Рамазан эди. Ол Уллу Ата журт урушда 
ёлгенди. «Овечий источник», «Проделки Скопена», 
«Бронепоезд 14 - 69» - быланы барысын да малкъар 
тилге закий Къайсын кёчюрген эди. Ызы бла халкъ 
Азиягъа кёчюрюледи, алай законсузлукъ ёмюрлюк 
болмайды, тюзлюк хорлайды аны. Онюч жыл мал-
къар тилде газет эм китапла басмаланмагъандыла. 
Сахнабыз да болмагъанды. Ата журтубузгъа къайт-
ханлай, театрыбыз да ишлеп башлайды. 1958 жылда  
Къабарты-малкъар театрда Боташланы Иссаны 
пьесасы салынады. 1963 жылда уа М. Щепкин атлы 
театр училищени бошагъанла Москвадан келедиле. 
Шекспирни «Отелло»  чыгъармасына кёре салынн-
ган спектакльде Юсюпланы Хамит бла Къулийланы 
Элизат баш рольланы ойнагъан эдиле. 

1977 жылда ючюнчю къауум ГИТИС-ни бошап 
къайтады. Ала «Ромео бла Джульеттаны» эмда 
«Антигонаны» кёргюзтедиле. Ромеону ролюн - Ат-
мырзаланы Магомет, Джульеттаны уа Улбашланы 
Мариям ойнайдыла. 1991 жылда тёртюнчю студия 
къошулгъанды труппагъа. Ол жыл театргъа энчи 
мекям берилген эди. Бешинчи студияны артистлери 
энтта да  фахмулулукъларын кёргюзтедиле. 

Малкъар театр кёп фестивальлагъа къатышханын 
да белгилерчады. Сёз ючюн, Уфада «Туганлыкъ» эм 
Къазанда «Навруз» фестивальлада - Атмырзаланы 
Магомет салгъан спектакльледе ойнагъан Байзул-
лаланы Роза бла Нурмугамедова (Къудайланы) 
Маржан саугъаланнган эдиле. Бюгюнлюкде да  
«Саудюгерчиле» спектакльге фестивальлада бийик  
багъа берилгенин кёребиз. Театр айныйды! 

«Бизни адамны сагъышландырырча неда 
къайгъыларын чачарча спектакльлерибиз барды-
ла. Репертуарыбыз байды. «Доктор философии», 
«Ажашханла», «Киеулюк», «Бай келин», «Ма санга, 
инопланетянин», «Къара жин», «Саудюгерчиле» - 
барысын да кёргюзтюрюкбюз, келигиз театргъа!» 
- дегенди ахырында Жангоразланы Мажит. 

БАЙСЫЛАНЫ Марзият. 
Сурат авторнуду. 

Кёп болмай Туризмни кюнюн-
де Къабарты-Малкъар къырал 
университетни менеджмент, ту-
ризм эм  къонакъбайлыкъ инду-
стрия институтуну  студентлери 
бла преподавательлери  Огъа-
ры Басханда нейтрино обсерва-
торияда (БНО) болгъандыла. Ол 
жолоучулукъну къураргъа вузну 
жаш тёлю политика эм социал 
соруула жаны бла управления-
сы бла «Илму-белгили туризм» 
клуб болушхандыла. Аны кези-
уюнде жаш адамла нейтрино 
обсерваторияны иши бла шагъ-
ырейленирге онг тапхандыла. 

Тоннельге кирирден алгъа, 
студентлени эслерине техника 

жаны бла къоркъуусузлукъну 
жорукъларын  салгъандыла. 
Ызы бла ала 300 метрге жер тю-
бюне обсерваторияны магъана-
лы оборудованиясы - телескопу 
- орналгъан жерге тюшгендиле.  

Комплексни иши бла аны 
илму къуллукъчусу  Елена Ха-
ердинова бла баш инженери 
Светлана Разуваева шагъырей 
этгендиле. Ала мында энчи 
оборудование къаллай жу-
мушла тындыргъанларын, ней-
тронланы физикада, ол санда 
ядерный бёлюмде,  магъана-
лылыкъларын ангылатханды-
ла. Ол санда  мастер-классла 
да бардыргъандыла. 

Жаш адамла, устазлары да 
быллай жолоучулукъну бек жа-
ратхандыла. Тинтиу ишле къа-
лай баргъанларын кеси кёзлери 
бла кёргенлерине бютюн бек 
бюсюрегендиле. Быллай ала-
мат жолоучулукъну къураугъа 
эм жаш адамланы билимлерин 
ёсдюрюуге къошумчулукъ эт-
генлери ючюн, обсерваторияны 
таматасыны къуллугъун тол-
тургъан Альберт Гонгапшевге, 
Светлана Разуваевагъа эм 
Елена Хаердиновагъа ыразы-
лыкъларын билдиргендиле. 

МАГОМЕТЛАНЫ Сулейман. 

Малкъар театр 90-чы юбилей кезиуюн жангы оюн бла башлайды

Ачабайланы Хадижат бир къауум жылны 
КъМР-ни  радиосунда ишлеп тургъанды. Ол 
къурагъан бериулеге халкъ сюйюп тынгылагъ-
анды. Бюгюнлюкде Хадижат Элбрус посёлка-
ны мектебинде 5-11-чи  класслада малкъар 
тилден бла адабиятдан дерсле береди. 

Бу кюнледе ол окъуучулары бла бирге 
«Родное слово» конкурсха хазырлана тура-
ды. Октябрьден башлап ана тилден къырал 
олимпиадагъа хазырланырыкъдыла. Былтыр 
аллай олимпиадада окъуучула Османланы 
Фатима бла Гюлюйланы Мансур 3-чю жерлеге 
тийишли болгъан эдиле. Быйыл да алчы жер-
ге чыгъар муратлары болгъанын билдиргенди 
бизге Хадижат. 

Суратны МАМАЙЛАНЫ
 Алий алгъанды.

Илму 

Кёргенлери эслеринде къаллыкъды

Унутмау

УЛЛУ ДУНИЯГЪА 
ЭЛТГЕН ЖАЯУ ЖОЛЧУКЪ

Белгили жазыучу, журналист, КъМР-ни маданиятыны сыйлы 
къуллукъчусу Гулаланы Локъманны жашы Башир 1936 жылда 
25 сентябрьде Кёнделенде туугъанды. Бар элли сабийлеча, не 
тюрлю жумушха да тири болгъанды. Ачыкъ жюрекли, таза 
ниетли ата-анадан таулу адеп-къылыкъгъа да юйреннгенди. 
Къошда атасы бла аны тенглери айтхан жомакълагъа, халкъ 
жырлагъа тынгыларгъа сюйгенди. 

Устазымы орус адабиятдан сейир дерслери
Къабарты-Малкъарда атлары махтау бла айтылгъан устазла кёп 

болгъаны асыуду. Аланы биринчи къауумларын окъутургъа Совет 
Союзну биринчи жылларында жыйырма беш минг устаз жайылгъан-
дыла къыралны узакъ, жууукъ жерлерине да. Уллу ыспас бла айтыучу 
эдиле атам-анам аланы окъутхан Анна Покровскаяны  юсюнден. 
Аллай устазла хар элде да болгъандыла. 

Мени заманымда уа кеси миллетибизден эдиле ала. Эллилерим-
жерлилерим Къудайланы Лейля, Жанатайланы Лидия, Эфендиланы 
Сейпу, Ахметланы Локъман бла Хажикъасым, Атмырзаланы Лейля, 
Ахметланы Юрий, Метланы Нох бла Анатолий, Жашууланы Мусса 
бла Хасан, Чочайланы Руслан, Боллуланы Магомет, Отарланы Ра-
мазан… Къайсы бирин айтхын – барыны да къыйынлары киргенди 
бизге. Аланы араларында манга адабиятны сюйдюргенледен бири 
Жанатайланы Батталны къызы Лидияды. Ол таматаракъланы, мени, 
ызыбыздан келген тёлюлени да орус тилден бла адабиятдан окъут-
ханды. Орус поэзияны, прозаны да иги билген устазыбыз назмула 
окъуп башласа, классда чибин учханы эшитилир эди.

КЪОНАКЪЛАНЫ Хасан 

Жарсыу

 Табийгъатны къоруулаучула

Искусстволаны сабий 
школларындан бири Тырны-
ауузда да барды. Ол кеси да 
жарыкъландырыучу Абайла-
ны Солтан-Бекни атын жю-
рютеди. Бюгюнлюкде анда 
жети бёлюм ишлейди. Аланы 
асламысы сурат ишлерге юй-
ретиу бла байламлыды, алай 
музыка, жыр, тепсеу жаны 
бла бёлюмле да бош тур-
майдыла. Школну директору 
Наталья Ридингер айтханнга 
кёре, ала быйыл жангы окъуу 
жылны иги башлагъандыла. 
Кёп сабий келгенди, алыкъа 
тюрлю-тюрлю музыкалы 
инструментледе согъаргъа, 
тепсерге, жырларгъа юйре-
нирге сюйгенле келе-келе 
турадыла.

– Бёлюмлени хар биринде 
да ишлерин билген, сабий-
лени сюйген, аланы хунер-
лерин ачыкълаугъа эмда 
айнытыугъа къайгъыргъан 
адамла урунадыла. Сёз 
ючюн, оркестр бёлюмде Та-
тьяна Серая бла Галина Обо-
довская 50 жылдан аслам 
заманны ишлейдиле, тутхан 
жумушларына кёллери бла 
бериледиле. Ала жаш специ-
алистлеге аламат юлгюдю-
ле. Хунерликлерини, иш кёл-
люлюклерини хайыры бла 
бир ненча тёлюню юйрет-
гендиле музыканы сюерге, 
тюрлю-тюрлю инструмент-
леде согъаргъа. Сохталары 
концертлеге, тюрлю-тюрлю 
конкурслагъа къатышырла-
рына къайгъырадыла. Ол 
а сабийлени кёллендиреди, 
жетишимли болургъа итин-
диреди. Сёз ючюн, шёндю 
Татьяна Сераяны бёлюмюне 
ондан артыкъ жашчыкъ бла 

къызчыкъ жюрюйдюле. Бир 
устазгъа уа ол аз тюйюл-
дю. Оркестрли ансамбль 
да къуралгъанды, энди аны 
жамауат да биледи, – дейди 
Наталья Ридингер.

Ол айтханнга кёре, форто-

пиано бёлюмню сайлагъанла 
да аз тюйюлдюле. Анда уа 
Лариса Усова юйретеди. Бери 
жюрюгенле да, тюрлю-тюр-
лю эришиулеге къатышып, 
хунерликлерин ачыкълайды-
ла, сахнада согъуу жаны бла 
сынау жыйышдырадыла.

Къыл къобузда юйренирге 
сюйгенлени саны да арт за-
манлада иги кесек болгъан-
ды. Аланы Элбрус районда 
белгили музыкант Хасан 
Шерхов юйретеди. Бёлюмде 
эки къыл къобуз барды. Ала-

дан бирин сатып алыргъа 
КъМР-ни Маданият мини-
стерствосу болушлукъ этген-
ди. Концертлеге уа сабийле 
энчи кеслерини инструмент-
лерин келтиредиле. Мында 
да ансамбль къуралгъанды. 
Ала да жетишимлери бла 

таныладыла. «Мындан ары 
да атлары кенг айтылыр 
деп ийнанабыз», – дейди 
директор.

Ол айтханыча, школгъа 
Къабардокъланы Зарема 
келгенли уа миллет къо-
бузну согъаргъа юйретген 
бёлюм кесини ишин тирилт-
генди. Бери асламысында 
къызчыкъла келедиле. Ала 
республикалы фестиваль-
лагъа да тири къатышып 
тургъандыла.

Жырларгъа талпыннганла 
да аз тюйюлдюле. Мектеп 
ачылгъан кюнден бери да 
мында хор барды. Анга уа 
школну директору Наталья 
Ридингер кеси башчылыкъ 
этеди. Кичи эм тамата къа-
уумланы экисине жюрюген-
лени саны эллиден асламды. 
Бюгюннгю хорну келечилери 
жыр искусствону къалай 
билгенлерин байрамлада 
кёргюзтгенлери бла чеклен-
мей, Нальчикде халкъла 
аралы конкурслагъа-фе-
стивальлагъа, аллай башха 
ишлеге да терк-терк къаты-
шадыла. Алада уа белгили 
жырчы Наталья Гасташе-
ваны жанындан кёп кере 
махтаугъа да тийишли болуп 
къайтхандыла.

Тепсеулеге уа тырныаууз-
чу жаш адамланы Этезланы 
Самира юйретеди. Ол кеси 
да иги кесек заманны «Ара-
беск» ансамбльде тепсеп 
тургъанды.

Мектепде къура лгъан 

«Жулдузчукъла» юлгюлю 
той-оюн къауум да къараучу-
ланы къууандырып келгенли 
отуз жылдан атлагъанды. 
Аны таматасы сынамлы пе-
дагог Къабардокъланы За-
ремады. Жырчы сабийле 
Сочиде, Кисловодскда, Же-
лезноводскда, Нальчикде 
бардырылгъан битеуроссей, 
халкъла аралы конкурслада 
алчыла болгъандыла. «Хор-
ну бла «Жулдузчукъланы» 
жетишимлеринде концер-
тмейстерле Инна Малухова-
ны бла Атайланы Сузаннаны 
къыйынлары аз тюйюлдю», 
– дейди мектепни таматасы.

Сурат ишлерге юйренирге 
сюйгенлеге дерслени Хаджи-
ланы Лейля бла Татьяна До-
вженко бередиле. Бёлюмге 
жюрюген сабийле ишлеген 
суратла кёп кёрмючледе 
кёргюзтюледиле, махтаулу 
боладыла.

Школ Искусстволаны Ши-
мал-Кавказ къырал инсти-
туту бла да эрттеден бери 
да байламлыкъла жюрю-
теди. Анда юйреннгенлени 
бир-бирлери, бу институтха 
окъургъа кирип, музыкадан 
билим аладыла. Артда уа, 
педагогла болуп, кеслери 
жюрюген мектепде ишлерге 
келедиле. Аны алайлыгъы уа 
таматала тюшюндюрген жол-
ну сайлагъан башха тёлюле 
да бир бирлерин алышын-
дыра баргъанлай турлугъуна 
ышандырады.

ХОЛАЛАНЫ Марзият.

Бу кюнледе редакциябыз-
гъа ачы хапар келгенди –  биз-
ни энчи корреспондентибиз 
болуп тургъан, газетибизге 
дайым тутхучлулукъ да этген 
Бичиланы Османны жашы 
Хусей ауушханды. Редакция-
ны коллективи анга бушуу эт-
генин билдирип, жууукълары-
на бла ахлуларына къайгъы 
сёз береди.        

Ол 1929 жылда Огъары 
Малкъарны Туура-Хабла 
элинде туугъанды. Къабар-
ты-Малкъар къырал уни-
верситетни тарых бёлюмюн 
эмда Шимал-Осетия къырал 
университетни география 
факультетин бошагъанды. 
Туугъан эли Огъары Мал-
къарда къыркъ жылдан ас-
лам заманны устаз болуп 
ишлегенди. Ол РСФСР-ни 
халкъны жарыкъландырыуу-
ну отличнигиди, ведомстволу 
грамоталаны талайы бла да 
саугъаланнганды. 

Журналист Байсыланы 
Марзият аны окъуучуларын-
дан бири болгъанды. Ол 
кюнлени ол былай эсгереди: 
«Хусей Османович устазым 
болгъаны бла бек ёхтемле-
неме. Аны бла бизни насы-
быбыз тутхан эди. Ол бизге 

географиядан дерслени 
бош алай берип къоймагъ-
анды, тёгерек-башда жер-
лени кёргюзтюп, атларын да 
айтып, алай танытханды ата 
журтубузну.

Андан сора да, устазымы 
адамлыгъы уллу болгъа-
нын да чертирге сюеме. 
Ол бизни хар бирибизге да 
къайгъырыучу эди.

Атасы да элибизни бек 
огъурлу къартларындан 
бири болгъанды. Халкъыбыз 
кёчгюнчюлюкден къайтып 
келгенде, школ болмай, са-
бийлеге окъургъа юйню ма 
Осман берген эди».

Бичиланы Хусей иги устаз 
болгъандан сора да, аламат 
хапарчы эди – тили ариу, 
жазгъаны ангылашымлы 
болгъандыла. Ол эки китап-
ны авторуду – «Унутулмасын 
халкъымы эсинде» эмда 
«Ёчюлмез жулдузла». Ол 
чыгъармаларында автор 
халкъыбызны жашау болу-
мун суратлайды. Жер атла-
ны сагъынады. Жигитлери-
ни юслери бла хапар айта, 
бизни ата-бабаларыбыз бош 
адамла болмагъанларын, 
озгъан мингжыллыкълада 
окъуна аланы дуниялыкъ-
дан кеси оюмлары болгъан-
ларын кёргюзтеди.

Хусей Османович газетле-
ге, журналлагъа жазгъанын 
да къоймагъанды. Ол жаз-
малары бла халкъыбызны 
тарыхыны кёп бетлерин 
туура этгенди. Элини ахшы 
адамларын, аланы жети-
шимлерин башхалагъа да 
ачыкълагъанды, миллети-
бизге тюшген сынауланы, 
аны жарсыуларыны, къуу-
анчларыны юслеринден да 
жазгъанды. Кёп зат бил-
генди Хусей. Ма аны ючюн 
сейирдиле аны китаплары, 
газет статьялары да. 

Къабарты-Малкъарны запо-
ведниги табийгъатны къоруу-
лау, илму-излем эмда жарыкъ-
ландырыу ишлени тындырады. 
Ара Кавказны бийик тау эко-
системаларын сакълауду аны 
борчу. Ары уа энчи эмда жокъ 
бола тургъан жаныуарла бла 
битимле эмда саулай ол тий-
релени табийгъаты киредиле.

Заповедникде бир ненча бё-
люм барды, хар бири да кесини 
борчун толтурады. Экология 
жарыкъландырыу эмда шагъ-
ырейлендириу туризм бёлюм 
не бла кюрешгенини юсюнден 
аны келечиси Тогъузаланы 
Танзиля хапарлагъанды.

– Бизни бёлюм 2004 жылда 
къуралгъанды. Ол кезиуден 
бери ишибиз экология жаны 
бла жарыкъландырыу бла 
байламлыды. Аны себепли 
асламлы информация орган-
ла бла бирге ишлеуге энчи 
эс бурулады. Бёлюмню келе-
чилери басмагъа къыралны 
сакълауунда болгъан жерлени 
юслеринден материалла бере-
диле, социал сетьледе да тий-
ишли ишни бардырадыла. Аны 
юсюне плакатла, китапчыкъла, 
сурат альбомла, белгиле эмда 
сувенирле чыгъарадыла. Запо-
ведникни тийресинде орнатыл-
гъан белгилени макетлерин да 
биз жарашдырабыз.

2013 жылда ачылгъан кёр-
мюч зал заповедникни бетин 

кёргюзтеди. Анда экспозиция-
ла, ары келгенле бла ишлеуде 
амалла да терк-терк жангыр-
тыла турадыла. Школчулагъа 
жолоучулукъ халда бардыры-
лыучу  дерслеге сурам не за-
манда да уллуду. Анда музейге 
бир жылны ичинде алты жюз 
чакълы адам келеди.

Дагъыда ол жылдан бери 
заповедникни административ 
мекямында 40 жери болгъан 
экологиялы кинотеатр иш-
лейди. Анда конференцияла, 
мастер-классла, оюн програм-
мала бардырыладыла, жыйы-
лыула эмда байрамла ётедиле.

Заповедникни ишини магъ-
анасын адамлагъа туура этер 
ючюн, бёлюмню келечилери 
тюрлю-тюрлю экспозицияла 
эмда кёрмючле къурайдыла, 
ол санда билим бериу учреж-
дениялада, китапханалада, 
маданият юйледе да.

Экология жаны бла  жа-
рыкъландырыу ишни эм 
магъаналы тюрлюсюнден 
бири – жолоучулукъладыла. 
Бюгюнлюкде заповедникде 
битеу керекли инфраструктура 
барды, табийгъат жолла да 
белгиленнгендиле, ишчиле 
да хазырдыла. «Мижирги», 
«Боран-Къош», «Бызынгы 
чыраннга», «Нарзан чыкъгъан 
жер», «Гара-Ауузу-Суу» эмда 
«Шаурту чыраннга» жолоучу-
лукълагъа сейир бек уллуду. 

Саулай айтханда, жыл сайын 
заповедникге сегиз мингден 
артыкъ адам келеди.

Сабийлеге да эс бурулады: 
жыл санларына тийишлиликде 
ала бла факультатив курсла 
эмда дерсле бардырыладыла. 
Билим бериу учрежденияла-
ны устазлары эмда маданият 
къуллукъчула бла эрттеден бери 
байламлыкъ жюрютюлгени се-
бепли дерсле, лекцияла, эколо-
гия-жарыкъландырыу проектле 
къыйматлы бардырыладыла.

Волонтёрла бла бирге иш-
леу да байламлыкъланы бир 
тюрлюсюдю. Аны магъана-
сы – адамланы табийгъатны 
къоруулаугъа тартыуду, алада 
инсанлыкъ сезимле къурау-
ду. Волонтёрла кордонлада 
ишлеге, экология жарыкъ-
ландырыу проектлеге эмда 
жумушлагъа, экскурсиялы 
эмда турист маршрутланы 
жарашдырыугъа, тийрени та-
пландырыугъа къатышадыла, 
аны кир-кипчикден тазалайды-
ла, илму бёлюмге материалла 
жыядыла.

Алайды да, бёлюмню бор-
члары узакъ болжаллыдыла, 
иши уа магъаналыды эмда 
къыйматлыды, кеси да тынгы-
лы методика мурдоргъа эмда 
мюлк онглагъа таянып барды-
рылады дерге боллукъду.

УЛБАШЛАНЫ Мурат 
хазырлагъанды.

Черек районну админи-
страциясындан билдирген-
лерича, кёп болмай Тула 
шахарда, Россейни халкъ-
ларыны бирлигини жылына 
аталып, Аскер самбодан 
(WCSF) битеудуния феде-
рацияны Кубогуна халкъла 
аралы турнир ётгенди. Анга 
эм кючлюле къатышханла-
ры себепли биринчи жерле 
ючюн кюреш къаты баргъан-
ды. Болсада бизни жерлеши-
биз Жангоразланы Рустам 
хорламгъа итиниулюгю эм 
усталыгъы бла 90 килограмм 
ауурлукъда профессионал 
аскер самбо жаны бла бирин-
чи жерге чыкъгъанды.   

Андан сора да, турнирни 
эсеплерине кёре Жанго-
раз улу «Россейни спортуну 
устасы» деген сыйлы атха  
тийишли болгъанды. 

– Рустам Черек районну 
атындан битеудуния эри-
шиулеге къатышхан кючлю 

атлет болгъандан сора да, 
мени иги шуёхумду. Аны 
жетишимлеге итиниулюгю, 
адежлиги эм ишине кёлю бла 
берилгени кимге да юлгю бо-
лурчады. Мындан арысында 
да, сайлагъан къыйын жо-
лунда таукеллигин тас этмей, 

бизни жетишимлери бла къу-
уандыра турурун тилейбиз! 
– дегенди Черек муниципал 
районну администрациясы-
ны башчысы Къулбайланы 
Алан, Рустамны алгъышлай. 

  МАГОМЕТЛАНЫ 
Сулейман. 

Екатеринбургда кюч спорт-
дан Россейни биринчилиги 
бла чемпионаты бардырыл-
гъандыла. Алагъа къырал-
ны 24 регионундан 400-ге 
жууукъ гёжеф къатышханды.

Быллай уллу эришиуде 
битеукоманда эсепде ре-

спубликабызны къаууму би-
ринчи жерге чыкъгъанды. 
Энчи эсепледе чемпионатда 
кеслерини ауурлукъ къау-
умларында Темирлан Бара-
ев, Жанатайланы Магомет, 
Мухамед Ташуев, Инесса 
Хажметова эм башхала  чем-

пионла болгъандыла. 
Биринчиликде Кючменла-

ны Элдар, Валерий Булатов, 
Жаппуланы Ибрагим, Алхан 
Шогенов, дагъыда талай 
спортчу хорлагъандыла. 

Дондагъы Ростовда шён-
дюгюлю пятиборьядан «Ка-
зачий Дон 2026» деген аты 
бла  битеуроссей эришиу 
къуралгъанды. Анга Ростов 
эм Иваново областьладан, 
Краснодар крайдан, Луганск 
эм Донецк халкъ  республи-
каладан бла Къабарты-Мал-
къардан юч жюзден аслам 
спортчу къатышханды, деп 

билдириледи регионну Баш-
чысыны Администрациясы-
ны МАХ-да каналында.

Республикабызны къауу-
муна алты гёжеф киргенди, 
аладан ючюсю майдалла 
бла къайтханды. Алай бла 
эр кишилени араларында 
эм кючлю Сабир Кубаев 
болгъанды, кадетлени ара-
ларында «кюмюшню» Залий-

ханланы Ислам алгъанды, 
тиширыулада уа ючюнчю 
жерге Къалабекланы Азиза 
чыкъгъанды. Аланы тренер-
ле Сергей бла Игорь Зенинле 
юйретедиле. 

Саугъаланнган спортчула 
энди Россейни жыйымдыкъ 
къауумуна къошулурча эри-
шиулеге барлыкъдыла.

КУЛЬЧАЛАНЫ Зульфия.

Нальчикде «Каисса» ара-
да терк шахматладан бла 
блицден республиканы би-
ринчилиги къуралгъанды. 
Алагъа эки жюзден аслам 
жаш спортчу къатышханды. 
Ала эки эришиуге да къаты-
шыргъа эркин эдиле. 

Терк шахматлада кесле-

рини жыл санларында Да-
мир Вороков, Ахматланы 
Амина, Улбашланы Амина 
бла Осман, Милана Броева, 
Тамерлан Лингур эм башха-
ла хорлагъандыла. Блицде  
Текуланы Эмир, Ахматланы 
Амина, Улбашланы Амина 
бла Осман, Гелястанланы 

Дамир, Алия Эчимокова, 
дагъыда талайы эм иги  ой-
нагъандыла.

Хорлагъанла энди СКФО-
ну биринчилигине барлыкъ-
дыла. Ол а 7-8 ноябрьде 
Ингушетияда боллукъду.

ХАБИБУЛЛАХЛАНЫ 
Зульфия.

Остановкада сюе-
лип  тургъанлай, бир 
машина  келип  тох -
тады. «Жашла, ёрге 
бара  эсегиз,  сизни да  
жолда  къоймайым», – 
деди Шауаланы Юра. 
Элбрус  посёлкагъа 
бара эди ол, алай  биз-
ни   да  жерибизге жет-
диргинчи  къоймады. 

 Юра, машинанг бла 
къуру  къууанчлагъа  
чыгъыучу бол!

 Суратны МАМАЙЛАНЫ 
Алий алгъанды. 

Къабарты-Малкъар Республиканы Тарифле 
эмда жашау журтлагъа надзор этиу жаны бла 
къырал комитетинден билдиргенлерича, жылыу 
бла жалчытыу жумушну оноуун  хар район да  
белгиленнген мардалагъа  тийишлиликде  этип 
башлайды. Коммунал жумушланы тамамлау 
жаны бла жорукълагъа кёре беш кюнню ичинде 
хауаны температурасы +8 градусдан энишге 
тюшсе, фатарлагъа жылыу берип башларгъа 
керекди. Ара жылыу  системаны ишлетип башлау 
жаны бла оноуну жер-жерли самоуправление 
шахарны неда районну администрациясыны 
бегимине кёре этеди. Болсада жашау журтну 

кесини котельнасы бар эсе, фатарлагъа жылыу 
берилирни юсюнден юйде жашагъанла бирге 
келиширге тийишлидиле.  

Эсге сала айтсакъ, жылыу берилгенден сора 
да, батареяланы  иссиликлери  мардагъа жетер 
ючюн, закон бла  беш кюн  бериледи. Андан 
сора да, ала сууукълай тура эселе уа, мадар 
этерге коммунал службалагъа сёлеширге тий-
ишлиди. Сёз ючюн, фатарны  ичинде хауа +18, 
+20 градусха жетмесе,  оноу этген компаниягъа 
(УК) билдирирге керекди.  Ол  эки сагъатдан кеч 
къалмай бузукълукъну тинтирге борчлуду. 

МАГОМЕТЛАНЫ Сулейман.

Ёзюкланы Любовь,  
Солтанны къызы, Огъ-
ары Жемталаны мек-
тебинде соцпедагог 
болуп  ишлейди. Ол 
хар сабийге энчи эс 
бургъаныны хайырын-
дан,  жашчыкълагъа 
бла къызчыкълагъа  
тынгылы билим алыр-
ча, бир кибик онгла 
къуралгъандыла.

Суратны МАМАЙЛАНЫ
 Алий алгъанды. 

Нальчикни школларыны 500-ден аслам 
окъуучусу «Школгъа жол къоркъуусуз 
болурча» деген ангылатыу жумушлагъа 
къатышхандыла. Ол къоркъуусузлукъну 
битеуроссей ыйыгъыны чеклеринде бар-
дырылгъанды. 

Къырал автоинспекторла, тюбешиулеге 
къатышхан жашланы бла къызланы жыл 
санларына кёре юч къауумгъа юлешип, 
ала бла ушакъла къурагъандыла. Сёз 
ючюн, башланнган класслада окъугъан-
лагъа оюнну юсю бла  жолда жюрюуню 
жорукъларын  билдиргендиле.    

Орта эм тамата классланы окъуучу-
лары бла уа ушакъ бютюн  тынгылы 
къуралгъанды: алагъа  жолда жюрюуню 
жорукъларын видеороликле кёргюзтюп  
ангылатхандыла, жолда жюрюгенле 
барысы да низамлыкъ эмда къоркъуу-
сузлукъ ючюн жууаплы болгъанларын 

эсгертгендиле. Инспекторла жаш адам-
ланы жолда белгилени тюз ангыларгъа, 
алай бла уа жашырын къоркъууладан 
сакъланыргъа кереклисине тюшюндюр-
гендиле.  Жолдан ётген кезиуде телефон 
бла сёлеширге, анга къарап барыргъа жа-
рамагъанын, къулакъларында наушникле 
бар эселе, аланы тешерге кереклисин да 
айырып айтхандыла. 

Къарангыда къоркъуусузлукъну амал-
ларыны юслеринден да баргъанды сёз: 
инспекторла школчуладан кийимлеринде  
жылтырагъан, жарыкъны къайтаргъан 
затланы жюрютюрлерин тилегендиле.   

Тюбешиуню ахырында полициячыла, 
жолда жюрюуню жорукълары къоркъуу-
сузлукъну мурдору болгъанын чертип, ни-
замлыкъ, эслилик  хатадан сакълауну баш 
амаллары болгъанларын чертгендиле.

ТИКАЛАНЫ Фатима. 

Къошакъ билим бериу

Фахмуларын айнытыргъа итинип
Узакъ тау эллерибизде музыкалы школланы, тюрлю-тюрлю маданият кружокланы 

ишлегенлери магъаналыды. Алада сабийле къошакъ билим аладыла, хунерликлерин 
да ачыкълайдыла. Артда, бара-баргъан заманда уа, маданиятыбызны айнытыугъа 

юлюшлерин къошадыла.

Ишлери – къыйматлы, борчлары – узакъ болжаллы
Ыспаслау

Баш ышаны – ахшылыкъ

Окъуу

 Ангылатыу

Жашырын къоркъууладан сакъланырча

Тарыхыбызны кёп бетлерин туура этгенди

 Спорт 

Талпыныулукъ бла гиртчилик

Алчыланы санына тюшгендиле

Умутлары – жыйымдыкъ къауумгъа кирирге

 Шахматла

Хунерлиле сайланнгандыла

 Билдириу

Жылыу бла жалчытыу чырмаусуз ётерча


